
KORAPILOA IRITZIA

Harrigarria badirudi ere, futbol ametsak izan nituen nik ere. 
Baina beti nintzen azkena, aukeratzen zuten azkena, nire 
klaseko lagunek taldeak osatzen zituztenean". Hala dio Billy 

Bragg handiak The boy done good abestian. Ez, ez konfunditu: ez dut 
inoiz futbolean aritzeko gogorik izan; zerbait arrotza da futbola 
niretzako, beste ia kirol guztiak diren bezalaxe. Baina azkena izate 
horrek eraman nau pentsatzera otsailekoa izan zela azken Azkena, 
aldizkariko atal hartaz urte askotan arduratu ondoren. Aldizkariaren 
orduko formatua sortu zuenean, niri Azkena atala ematerakoan, 
zerbait esan nahi ote zuen Gorkak? Hobeto ez ur handitan sartzea…

Eta hantxe egon naiz, bada, goxo-goxo urte hauetan guztietan, 
nire lerdokeriak bata bestearen atzetik botatzen; diskoen, liburuen, 
kontzertuen inguruan hizketan, edo Google Mapsa behar bezala 
maneiatzeko ditudan zailtasunen inguruko azalpenak publikoki 
ematen, besteak beste. 

Orain aurrera eraman naute, korapilo baten erdian sartu naute, 
eta ez dakit, bada, korapilo hori askatzeko gai izango naizen. 
Aurrean egote horrek atzean nengoenean sentitzen ez nuen ardura 
sorrarazten dit, egia esan. Hemen aurrean egonda, badirudi ondo 
idatzitako editorial jakintsu bat idatzi beharko nukeela, baina, 
ezagutzen nautenek badakite, bada, ezetz, ez naizela gai halako 
kaka-nahasteetan sartzeko, eta editorializatzeko apustua egingo 
banu, hanka sartuko nukeela golkoraino; korapiloa askatu 
beharrean, oraindik eta gehiago estutuko nuke. Gainera, izen-
abizenen alboan doan argazkia ere aldatu beharko nuke 
horretarako, ez da eta serioa Iñaki Gabilondoren moduan aritzea 
Prince-ren disko batek eta betaurreko beltzek aurpegi zati handi bat 
estaltzen didatenean. Kontxo, nik Petti, Irazoki, Lenoir eta Berako 
kuadrillaren inguruko zerbait idatzi nahi nuen –zer ote darama 
hango urak herri txiki hartatik halako musikari puskak ateratzeko–, 
baina horretarako han atzean, iragarleen alboan erosoago sentituko 
nintzateke. Keba, orain aurrera eraman naute; ez dakit aldizkariko 
branka ote den hau –Beduolako lagunek hobeto jakingo dute hori–, 
baina branka ez bada, akaso bronkaren bat muntatuko dut atal 
honetan nagoela aprobetxatuta.

Zorionez zuentzako, eta niretzako –ez dezagun gezurrik esan, 
bekatua da eta–, beste iritzigile gehiago izango dira hemendik 
aurrera, eta haiek ere ariko dira beraien korapilo propioak askatzen. 
Orduan, zuen baimenarekin, aurrera eraman banaute ere, nire 
kontuekin jarraituko dut atzean egongo banitz bezala: inork 
esplikatuko ote dit zer duen Berako urak halako talentu pila 
sortzeko? 

KORAPILO BATEN 
ERDIAN SARTU NAUTE, 
ETA EZ DAKIT HORI 
ASKATZEKO GAI 
IZANGO NAIZEN

Korapilatsua
JUAN LUIS ROMATET

Jose Luis Doval: "Itsasoko bizitza oso 
gogorra da, emaztea urtean bi egun eta 
lau orduz ikusten nuen"

TESTUA: INTZA TRULA
ARGAZKIA: ARNAITZ RUBIO APREA

Jose Luis Doval 1936. urtean jaio zen Navian 
(Asturias, Espainia). Jubilatu zenetik Zumaian bizi 
da, eta aurten San Telmo jaietako bandera 
igoerako protagonista izango da. 15 urte zituela 
hasi zen itsasontzien mundua eta ogibidea 
ezagutzen, eta ordutik bizitza osoa pasatu du 
itsasontzietan lanean; 40 urte izan dira guztira. 
Kontatu du garai hartan urtean hiru egunez 
bakarrik itzultzen zela etxera.
Merkataritza ontzietan ibili izan zara betidanik. Nola 
hasi zinen lanbide horretan?
Bizitza osoa itsasoan pasatu dut, merkataritza 
ontzietan. 15 urterekin hasi nintzen bertan lanean, 
gazte-gaztea nintzela, eta guztira 40 urte egin ditut 
lanbide horretan, jubilatzeko garaia iritsi zitzaidan 
arte. Makinetan hasi nintzen lanean, sugile, eta 
horretan bi itsasontzitan ibili ondoren, 
soldadutzara joatea tokatu zitzaidan. Soldadutzan 
bi urte pasatu nituen, eta bi urte horien ondoren, 
berriz ere itsasora itzuli nintzen. Sugile lana 
itsasontziko gogorrena dela esango nuke, eta 
horregatik, soldadutza amaitu nuenean, 
itsasontziko mekanikari izateko titulua atera nuen. 
Titulu horri esker lurrunontzian aritu nintzen 
lanean, pixkanaka desagertzen joan ziren arte.
Nolakoa izan da zure bizitza itsasoan?
Oso gogorra izan da nire bizitza itsasoan, baina 
itsasgizonon bizitza, orokorrean, izan da oso 
gogorra. Gainera, oso gazte hasi nintzen, eta 
sugile moduan; lanik gogorrena da hori. Denbora 
asko pasatzen genuen etxetik kanpo, normalean 
urtean behin itzultzen ginen lehorrera, eta hiru 
egun bakarrik pasatzen genituen etxean. Emaztea 
urtean bi egun eta lau orduz ikusten nuen.
Beraz, lana zela eta, San Telmo jaiak beti etxetik 
kanpora pasatzen zenituen, ezta?
Urte osoa kanpoan pasatzen nuen, eta baita 
santelmoak ere; beraz, gaztetan ez nituen jaiak 

ezagutu. 1960. urtean ezagutu nuen emaztea, eta 
bi urte geroago ezkondu ginen. Ez ditut San 
Telmo jaiak ezagutu jubilatu nintzen arte. Hala 
ere, erretiroa hartutakoan, lehenengo sei urteak 
Asturiasen igaro genituen. Emaztearen ama hil 
zenean etorri ginen Zumaiara, eta orduan ezagutu 
nituen herriko festak.
Zer sentitu zenuen bandera igotzeko hautatua izan 
zinela jakin zenuenean?
Ba, gauza bat esango dizut: niri oraindik ez dit 
inork ezer esan, nire emazteari baizik. Oraindik 
antolatzaileekin egon behar dut guztia ondo 
azaltzeko eta gauzak nola egin behar ditudan 
jakiteko. Hala ere, oso emozionatuta nago 
bandera igotzeko hautatua izateagatik.
Noizbait pentsatu zenuen halako aukera edukiko 
zenuela?
Ez. Ez nuen inoiz pentsatu horrelako aukerarik 
izango zuenik, eta ez dut inoiz antzeko 
zerbaitetan parte hartu. Gogo askorekin hartzen 
dut hau, ilusio handia daukat.
Festak hurbiltzen ari dira. Urduri jartzen al zara 
unearekin pentsatzean? Momentuan bertan urduri 
jarriko zarela uste duzu?
Oraingoz ez, baina momentua heltzen denean 
uste dut urduri jarriko naizela, egongo den jende 
guztiarekin eta… Urduri jartzen naiz lagunek 
esaten didatenean han izango direla. 
Zer suposatzen du zuretzat bandera igotzeak herritar 
guztien aurrean?
Ilusio handia egiten dit herriarentzat oso 
garrantzitsua den zerbait egiteko aukera 
izateak. Gainera, nire inguruko jendea ere asko 
poztu da, kalean askok esaten didate badakitela 
nik altxako dudala bandera eta bertan egongo 
direla ni ikusteko. Askok esan didate aurten ez 
zutela bertara hurbiltzeko asmorik, baina orain 
ez dutela inondik inora ere galduko. "Xanpain 
botilarekin joango gara", esan zidan lagun 
batek. 

Azkenaldian, honelako 
hainbat titular irakurri 
edo entzun ditugu 

hedabideetan:
- EAEko Auzitegi Nagusiak 

Irungo udaltzain izateko 
hizkuntza eskakizunak 
baliogabetu ditu (2021eko 
maiatzaren 12a).

- Gasteizko epaile batek euskara 
"zaila" dela argudiatu du 
Laudioko Udaleko hizkuntza 
eskakizun bat saihesteko 
(2022ko otsailaren 1a).

- Epaileek ebatzi dute 
Barakaldoko Udalak ezin diola 
euskara maila eskatu 
azpikontrata bati (2023ko 
urtarrilaren 2a).

- EAEko Justizia Auzitegiak atzera 
bota du 34 langile publikori 
euskararen ezagutza eskatzea 
(2023ko martxoaren 1a).
Euskarak betidanik jasan izan 

ditu horrelako erasoaldiak Gure 

Herrian. Denok gara euskaldun, 
baina gure herria bi estaturen 
artean eta egitura administratibo 
zatituan egonik, non bizi garen, 
euskaldunok ez dauzkagu 
eskubide berberak Zumaian edo 
Tuteran, Hendaian edo Leitzan. 
Baina azkenaldiko titular horiek 
irakurrita, esan daiteke epaileek 
eta botere judizialak, oro har, 
euskararen aurkako oldarraldi 
bortitza abiatzea erabaki dutela.

Epaile horiek diotenez, legea 
eskuan dutela hartu dituzte 
erabaki horiek. Alabaina, 
1982ko urriaren 10ean EAEn 
onartu zen Euskararen 
Erabilera Normalizatzeko 
Legeak bestelako eskubideak 
onartzen dizkigu euskal 
hiztunoi. Lege horrek, besteak 
beste, hauek jasotzen ditu:
- 2. artikuluan, euskara Euskal 

Herriko hizkuntza propioa 
dela. 

- 3. artikuluan, euskara eta 
gaztelania, biak ala biak, 
hizkuntza ofizialak direla 
EAEn. 

- 4. artikuluan, herri-aginteek 
EAEn, hizkuntza dela eta, 
zaindu eta neurri egokiak 
hartuko dituztela inor 
diskrimina ez dadin.

- 5. artikuluan, herritarrok 
eskubidea dugula euskara 
jakiteko eta erabiltzeko, EAEn 
kokatutako edozein erakunde 
edo entitaterekin harremanak 
euskaraz ahoz eta idatziz 
izateko.
Egoera honen aurrean, gogor 

salatu nahi dugu hizkuntza-
politikaren judizializazioa. Epai 
horien bidez, Botere Judiziala 
euskararen erabilera arautzen 
ari da; izan ere, botere 
judizialak hizkuntza politika 
egiteko eta gure eskubideak are 
gehiago murrizteko inertzia 

Euskararen aurkako oldarraldiari planto!

LARRAINA EUSKARA TALDEA

HAINBAT ABURU

HAUXE BAI JENEROA!

IRITZIA

hartu du. Kezkagarria eta larria 
iruditzen zaigu jokabide hori, 
milaka herritarren hizkuntza 
eskubideak, instituzioek 
euskara biziberritzeko egindako 
lana eta, azken batean, 
herriaren borondatea hankaz 
gora jartzen dituelako.

Euskaldunok ez dugu izan 
nahi bigarren mailako herritar. 
Euskaraz bizi nahi dugu: 
harremanak euskaraz izan, 
zerbitzuak euskaraz jaso, 
euskaraz ikasi, euskaraz erosi 
eta saldu, euskaraz maitatu, 
euskaraz lan egin, euskaraz 
jolastu, gure izenak aukeratu 
eta gure hizkuntzaren grafian 
jarri eta, udaltzain, ertzain, 
sendagile, erizain, zaintzaile eta 
gainerakoekin harremanak 
euskaraz izan. Iruditzen zaigu 
euskararen aurkako erasoen 
aurrean tinko eta batera jokatu 
behar dugula. Euskal Herriko 

administrazioei (baita 
Zumaiako Udalari ere) eta 
herriko eragile guztiei eskatzen 
diegu herritarron hizkuntza 
eskubideak berma ditzatela eta 
euskara sustatzearen alde egin 
dezatela. Joka dezagun denok 
batera, harrotasunez, egin 
dezagun lehen hitza euskaraz 
jasotzen ditugun zerbitzuetan 
eta eska dezagun erakunde 
guztiekin harremanak euskaraz 
izan nahi ditugula, bai 
Osakidetzarekin, bai 
udalarekin, aldundiarekin edota 
Jaurlaritzarekin, tabernetan eta 
dendetan, aisialdian eta 
bizitzako arlo guztietan. Joka 
dezagun euskaldun. Erasoei 
aurre egiteko, aldarrika 
dezagun inoiz baino ozenago 
euskaraz bizi nahi dugula, eta 
edozein lekutan gaudela ere, 
lehenengo hitza euskaraz egin 
dezagun. 

HAINBAT ABURU

HAUXE BAI JENEROA!

Gerra eta festak

Bere azken obra 
literarioan, Paris festa bat 
zen-en, bere gaztaroko 

esperientziak kontatzen ditu 
Ernest Hermingway idazle 
estatubatuarrak; Lehen Mundu 
Gerra osteko Parisko giro alai 
eta zalapartatsua irudikatu nahi 
zuen. Garai lazgarria pasatu 
osteko giroa, jendeak halako 
sarraski latzik berriz errepika 
ezin zitekeenik uste zuen 
garaia. Errealitatea bestelakoa 
izan zen, ordea: festa egun 
haietatik hogei urtera, Hitlerrek 
Paris hartu zuen Bigarren 
Mundu Gerraren hasieran. 

Gurean, pandemia igaro 
osteko bigarren San Telmo festa 
normalak ospatuko ditugu 
aurten. Jada hiru urte igaro dira 
pandemia hasi zenetik, eta 
inork gutxik oroitu nahi du 
itxialdi eta ordutegi mugen 
garaia. Egun, Hemingwayen 
liburuan bezala, esan dezakegu 
Zumaia festa bat dela. Jada 
inork gutxik irudikatzen du 
alarma eta salbuespen egoera 
berri bat biziko dugunik. 

Errealitatea bestelakoa da. Gu 
festan gauden bitartean, 
munduko hegemoniagatik 
borrokan ari diren potentziek 
gerra bizian dihardute 
Ukrainan. Errusiak eta Txinak 
osatzen duten blokea 
Mendebaldeko bloke 
klasikoaren aurka: Estatu 
Batuak eta Europa. Pandemiak 
naturak sortu ditzakete; gerrek, 
ordea, hezur haragizko 
errudunak dituzte. 

JOSE CASTILLO

ERREMATEA

A
zken urteetako lorpen handiek 
jendaurrera eraman dute Helene 
Alberdi (Bilbo, 1991). Goizetik gauera 
egundoko oihartzuna hartu du bere 
izenak eta figurak, eta mediatikoa ere 
bihurtu da. Batik bat, iaz Bilbon 
Europako Txapelketa irabazi 

ondoren. Horrek esparru zabalago batean 
ikusgarritasuna eman badio ere, bere garaipena 
ez da ezerezetik sortu. Lan gogorraren eta isilaren 
fruitua da, baina hori ez da ikusten, bere iritziz. 
Izeberg batekin alderatzen du, gainera. Distiratsu 
daraman kirol ibilbideari erronka berriak bilatu 
nahi dizkio orain, distantzia luzeagoak probatu 
nahian; bere lehen Iron Man proba korrituz iron 
woman bihurtzeko, alegia.
Kirolari bat ez da hasieratik triatleta izaten. Igeriketa, 
txirrindularitza edo korrika praktikatu ondoren ekiten 
dio triatloiari. Nondik zatoz zu?
Igeriketan aritu nintzen 18 urtera arte, eta gero, 
ikasketak zirela medio, ezin izan nuen guztia 
behar bezala uztartu, eta igeriketa uztea erabaki 

nuen denboraldi batez. Bost urtez egon nintzen 
lehiatu gabe, eta ikasketak bideratu samar 
nituenean, triatloia probatzea erabaki nuen. 
Erabat atrapatu ninduen kirolak, eta gaur egun 
arte jarraitu dut buru-belarri. 2014an izango zen 
hori; beraz, bederatzi urte daramat honetan.
Noiz piztu zitzaizun hiru kirol batzen dituen diziplina 
horretara jauzi egiteko harra?
Betidanik deitu izan dit arreta triatloiak. Ni igerian 
aritzen nintzen, baina agian ez zen nire kirolik 
kutunena. Hori egiteko aukera neukan, eta 
aurrera! Triatloia begiz jota neukan arren, Bilbon 
ez neukan praktikatzeko aukerarik, ez nuen 
triatloia lantzen zuen jenderik ezagutzen, ezta 
baliabiderik ere. Gustatuko litzaidaken zerbait 
bezala ikusten nuen, baina egitea lortuko ez 
nuena. Korrika betidanik egin dut, eta bizikletaz 
irteten nintzen Zumaian nire anaiarekin eta 
aitarekin. Garai hartan Donostiako Yepa! 
taldekoak ezagutu nituen, eta haien bitartez 
Ainhoa Murua ezagutu nuen, nire entrenatzailea 
dena. Horrela hasi zen guztia.

"Hawaiiko Iron 
Manera sailkatzea 
ametsa da, baina 
amets errealista"

HELENE ALBERDI TRIATLETA

Distantzia luzeko probak ditu begiz jota Zumaiako bizilagun bilbotarrak aurtengo denboraldirako; bereziki, 
hilabete barru jokatuko duen Munduko Txapelketa, eta uztailean osatu nahi duen bere estreinako Iron Man 

proba. Esperientzia berri horiekin gozatzea du helburu.
Testua: Aritz Mutiozabal. Argazkiak: Arnaitz Rubio Aprea.

24 urterekin badirudi berandu dela triatloiari heltzeko.
Bai, hala da. Edonola ere, gaur egun distantzia 
luzean lehiatzen den jendea 30-40 urte artekoa 
da. Erresistentzia handiko kirolean dabiltzanak 
eskarmentu handikoak dira, baina, egia esan, kirol 
berri bat lantzen hasi nahi baduzu, hobe da 
lehenago ematea pausoa. Niri dagokidanez, esan 
behar dut ez nintzela ezerezetik hasi. Oinarri bat 
baneukan: igeriketa. Onartu behar dut 
bizikletarekin hasi beharra izan nuela, baina ez 
zen hutsetik hastea bezala izan.
Eta oso epe laburrera emaitzak lortzen hasi zinen. 
Horrek harritu egin al zintuen?
Triatloian hasi nintzen lehen unetik oso serio ekin 
nion. Agian, ni neu horrelakoa naizelako edo 
ezagutu nuen jendeak horretara bideratu 
ninduelako, baina oso serio heldu nion honi. 
Igeriketako oinarria edukita, probetako lehen 
zatian aurrealdean ateratzen nintzen, eta 
entrenamenduak eginez, pixkanaka-pixkanaka 
erregional mailan nabarmentzen hasi nintzen. 
Horrek, nolabait ere, gehiago harrapatzen zaitu. 
Konturatzen zara ongi moldatzen zarela, eta 
hobetzeko grina sortzen zaizu. Gero eta gehiago 
gustatzen zaizu, jende gehiago ezagutzen duzu 
eta bete-betean murgiltzen zara triatloiaren 
munduan. Esango nuke nire ibilbidean ez dudala 
jauzi nabarmenik egin, baizik eta urtetik urtera 
hobetzen joan naizela.
Konstantzia izan da gakoa, beraz.
Nire kasuan, hala izan da. Ez da egon urterik 
hobetu ez dudanik, ezta sekulako saltorik eman 
dudanik ere. Kanpotik ikusita, agian jarraitzen 
ez nauenak pentsa dezake bat-batean 
Espainiako txapeldun geratu naizela, eta hori ez 
da horrela. Urtez urte hobetzen joan naiz lortu 
ditudan emaitzak eskuratzeko. Inurri lana izan 
da erabat.
Azken bi denboraldiak benetan itzelak izan dira 
lorpenei dagokienez, orain bi urte Espainiako 
txapeldun eta iaz Europakoa izan baitzara. Esan 
daiteke iazkoa izan dela orain arteko zure urterik 
gorenena, ezta?
Iaz beste koska bat gehiago egin nuen gora nire 
eboluzioan, eta egia da kanpora begira dagoen 
ikusgarritasuna oso ezberdina dela. Iaz Bilbon 
Europako txapeldun izateak ekarri zuen 
oihartzuna sekulakoa izan zen: Athleticek deitu 
zidan San Mames zelaian aitortza egiteko, 
telebista ere etorri zitzaidan... Nolabait esateko, 
alderdi horretatik egon da aldaketa: ezezaguna 
izatetik, jendeak ezagutzera pasatu naiz. Baina 

nire kirol mailari dagokionez, ez da egon horren 
aldaketa handia.
Baina lorpen handiak dira: Espainiako txapeldun duela 
bi urte, eta iaz Europako txapeldun eta penintsulako 
proba beteranoenetako bat den Zarauzko Triatloiko 
irabazle, besteak beste. Titulu horiek triatloiko izen 
handi horien pare jartzen zaituzte jada.
Emaitza horiek oso garrantzitsuak izan dira 
niretzat, eta, esan bezala, oihartzun handia izan 
dute. Agian, kanpora begira, beste maila batean 
jarri naute. Edonola ere, 2018an bigarren sailkatu 
nintzen Zarauzko Triatloian, eta hortxe nenbilen, 
baina agian ez zen ikusten egiten ari nintzen lana. 
Nik, ordea, jakin banekien hor nengoela, maila 
horietan lehiatzeko gertu. Azkenean, irabazteak 
beste ikusgarritasun bat ematen dizu, orain arte 
eduki ez dudana.
Hori presioa al da aurtengo denboraldirako? 
Erantzukizun gehiago suposatzen al dizu hemendik 
aurrerako probetan?
Neurri batean, bai. Nahiko nuke hala izango ez 
balitz, baina askotan ezinezkoa da hori saihestea. 
Dena dela, aurten parte hartu asmo dudan probak 
berriak izango dira niretzat, eta, beraz, hasiberri 
baten moduan lehiatuko naiz horietan. Hain 
zuzen ere, lehen aldiz ariko naiz Munduko 
Txapelketa batean eta, gainera, distantzia luzean. 
Presioa izango dut, bai, baina zer exijitu behar 
diot bada nire buruari? Bestalde, uztailean segur 
aski nire lehen Iron Man proba egingo dut, eta 
gauza bera gertatzen zait: aurretik ez dut 
distantzia hori osatu. Aurtengo denboraldirako 
egin dugun estrategia aldaketa hori izan da, gauza 
berriak probatzea. Zarautzen segur aski presioa 
izango dut titulua defendatu beharko dudalako, 
baina gainerakoetan esperientziaz gozatzera 
joango naiz.
Helburu dezente zehaztu dituzu. Goazen banaka 
xehatzera: Munduko Txapelketa.
Maiatzaren 7an izango da Eivissan (Herrialde 
Katalanak), eta distantzia luzeko proba izango da; 
alegia, hiru kilometro igerian, 120 kilometro 
bizikletan eta 30 kilometro korrika. Izango da half 
eta Iron Man proben artekoa, eta distantzia 
luzeari dagozkion zenbateko ofizialak horiek dira. 
Distantzia horretan izan nintzen Espainiako 
txapeldun 2019an, baina hortik gorako probarik 
ez dut korritu orain arte. Ezta Munduko 
Txapelketa bat ere!
Pronostikorik egin al daiteke?
Parte hartuko dutenen zerrendak asko 
baldintzatzen du horretan; hau da, zein triatletek 

parte hartuko duten. Orduan, ezin jakin zerrenda 
ikusi arte. Izan ere, horren arabera Top10 egin 
dezaket, edo auskalo! Asteburu horretan beste 
txapelketa batzuk ere iragarrita daude, eta askotan 
batzuek nahiago dute, adibidez, Australiako Iron 
Mana irabazi Munduko Txapelketan hamargarren 
geratu baino. Lehiakide nortzuk izango ditudan ez 
dakidanez, zaila egiten zait pronostiko bat egitea.
Iron Man batean parte hartzea ere buruan duzu.
Bai, hori uztailean izango da, eta tartean, 
Zarautzen lehiatuko naiz, baita Iruñean eta 
Donostiako Onditzen ere. Segur aski Gasteizko 
Iron Mana egingo dut. Aurten pro kategoria 
egongo da emakumezkoetan, eta bertan bi postu 
egongo dira jokoan Hawaiiko Iron Manerako. 
Beraz, ikusiko dugu nola ateratzen zaizkidan 
gauzak! Distantzia hau aspalditik egiteko gogoa 
daukat, ia-ia triatloian hasi nintzenetik, baina 
gauza bat zela eta bestea zela, atzeratzen joan da. 
Aurten, iruditu zait une egokia izan zitekeela 
probatzeko, eta nire prestaketa lana horretara 
begira egokitu dut.
Iron Man proba bati aurre egiteko ezinbestekoa da 
triatloian zailduta egotea, eskarmentu handia izatea. 
Beharbada, momentu egokian iritsiko zara.
Nire ustez, bai, eta espero dut ibilbide oparoa 
edukitzea distantzia horretan. Euskal Herrian, 
adibidez, Gurutze Frades dugu erreferente Iron 
Man probetan; ni baino hamar urte gehiago ditu, 
eta une honetan hor dabil, punta-puntan. Nik ez 
dakit hemendik hamar urtera non egongo naizen, 
baina horrek erakusten dit tarte luzea daukadala 
goi maila horretara iritsi ahal izateko. 
Horretarako, zailduta egon behar duzu, 
entrenamenduetan bolumen handia sartuta, 
baina baita mentalki ongi prestatuta ere. 
Azkenean, ordu asko eskaintzen diozu kirolari, eta 
indartsu egon behar duzu buruz erronkari aurre 
egiteko. Gazteagoa zarenean beste modu batera 
eramaten duzu, baina iruditzen zait adinarekin 
hobeto jakiten dela kudeatzen hori guztia.
Eta Kona zer da: helburua ala ametsa?
Ametsa da, zalantzarik gabe. Hawaiiko Iron 
Manera sailkatzea hitz potoloak dira. Amets bat 
da, baina amets errealista dela esan daiteke. 
Helburu bezala jartzea presio gehiegi jartzea 
litzateke neure buruari, baina ez zait iruditzen 
ezinezkoa. Aurten aurreneko parte hartzea izanik, 
gauza asko egin beharko nituzke ondo, baina 
hemendik urte batzuetara han egon nahiko nuke.
Prestaketa lana ere gogortu egingo zenuen. Nola 
egituratu duzu denboraldia alderdi horretatik?

"TRIATLOIAN HASI NINTZEN LEHEN 
UNETIK OSO SERIO EKIN NION, NI 
NEU HORRELAKOA NAIZELAKO"

"EZ DA EGON URTERIK HOBETU EZ 
DUDANIK, EZTA SEKULAKO SALTOA 
EMAN DUDANIK ERE"

"TALDE BATEAN EGOTEAK 
ERRAZTASUNAK EMATEN DIZKIZU, 
BAITA KONPROMISOAK JARRI ERE"

HELENE ALBERDI ELKARRIZKETA

Neguan ordu gehiago eskaini diot; aurreko 
urteetatik hona egin dudan aldaketarik 
nabarmenena hori izan da. Entrenamendu motak 
antzerakoak izan dira, baina oro har, luzeagoak 
eta bolumen gehiagokoak. Normalean oinarria 
bertsua izaten da, eta epe hauetatik aurrera 
hasten gara zertxobait aldatzen, proben datak 
gerturatzen joan ahala.
Emakumea, ama eta langilea zara, medikua. Nola 
moldatzen zara?
Ahal dudan moduan. Ez da erraza, egia esan. Nik 
gustuko dudana egiten jarraitzen dut emaitzek 
laguntzen didatelako, eta triatloiak asko betetzen 
nauelako, bestela ez luke zentzurik edukiko. 
Lortutako emaitzek konpentsatzen dute atzean 
dagoen lan guztia; ez nirea bakarrik, baita nire 
ingurukoena ere. Aurrera jarraitzen dugu gauzak 
bide onetik doazelako. Bestela, kirola egiten 
jarraituko nukeen, hori ziur, baina ez maila 
honetan. Honek exijitzen duen sakrifizioa eta lana 
egundokoa da, eta ez niretzat bakarrik, 
gertukoentzat ere bai. Agian, beraiek ez dute 
entrenatu behar, baina beraien planak nirera 
egokitzen dira, eta horrela luzaro aritzea ez da 
samurra. Jakina, gero emaitzak lortzen direnean, 
guztiontzako da saria.
Espainiako txapeldun, Europako txapeldun, batean 
irabazi eta bestean ere podiumera igo... Zure jarduna, 
ordea, ez da profesionala.
Hori da. Hemen ikusten dena izotz-mendiaren 
punta da: "Irabazi egin du, ze ondo dabilen, 
txapelduna da...". Egunero-egunero ikusten 
nauenak, batetik bestera entrenatzen –demagun 
igandean 07:00etan fokua jarrita bizikletarekin 
errepidera irteten, egiten duen hotzarekin–, 
badaki zertaz ari naizen. Ordu horretan nik ere 
nahiago nuke etxean geratu goxo-goxo, eta beste 
plan batzuk egin nire semearekin. Niri ere 
gustatuko litzaidake lagunekin bazkaltzera joan. 
Nik ere nahi ditut gauza horiek guztiak egin, baina 
dena ezin da. Beraz, sakrifizio handiak egin behar 
dira merezi duen hori lortzeko. Dena dela, guztia 
ez da irudikatzen den bezain polita.
Duela bederatzi urte hasitako talde berean jarraitzen 
duzu. Baina horrelako lorpen handien ondoren, izan al 
duzu eskaintzarik?
Egia esan, azken urte hauetako emaitza onei 
esker, interesa azaldu duten taldeak etorri zaizkit. 
Nire egoera, ordea, berezia da. Talde batean 
egoteak erraztasunak ematen dizkizu, baina, era 
berean, konpromiso batzuk ere bai. Nik une 
honetan ezin diet konpromiso horiei erantzun; 

hau da, ez dakit nora kontzentrazioa egitera joan 
eta abar.... Ezinezkoa zait hori. Nahiago dut nire 
erritmora ibili, nire egutegia zehaztu etxekoekin 
adostuta. Polita izango litzateke talde potente 
batean aritzea, baina asko baloratzen dut hasi 
nintzen jendearekin jarraitzea. Oso giro ona 
daukagu, eta, gainera, nire kasa aritzeko 
askatasuna ematen didate.
Hasi zinen jende horien artean dago Ainhoa Murua, 
zure entrenatzailea. Zer eman dizu kirolari bezala?
Azken finean, dena eman dit Ainhoak. Berak 
hutsetik hartu ninduen, eta nire ibilbide guztian 
hor egon da. Nire garapena berak bideratu du. 
Nire triatloi ibilbidea ezin da ulertu Ainhoa gabe. 
Hasiera-hasieratik alboan izan dudan pertsona 
izan da, eta ikasi dudan guztia eta ikasten 
jarraitzen dudana berari zor diot. Sekulako zortea 
izan dut halako irakasle bat ondoan izateagatik. 
Gainera, emakumea eta ama izanda, asko 
lagundu ninduen prozesu horretan; ni baino hiru 
urte lehenago izan zuen umea, eta beraz, nork 
ulertuko ninduen hark baino hobeto! 
Haurdunaldia, erditze ostea eta amatasuna... 
Zorte handia izan dut berarekin.
Zaila izango da behin ama izan eta goi mailan 
lehiatzen jarraitu ahal izatea, ezta?
Ez da erraza. Neuk, egia esan, ez nuen gehiegi 
pentsatu. Ez neukan goi mailan lehiatzeko 
helbururik jarrita, nahikoa neukan umearekin eta 
egoera berrira egokitzearekin. Fisikoki nahiko 
haurdunaldi ona eduki nuen: azken unera arte 
aktibo egoteko aukera izan nuen, eta erditze ostea 
ere nahiko ona izan zen. Haurdunaldian pisu asko 
hartu baldin banuen ere, berehala bota nuen 
guztia, kirola egiten hasi nintzelako pixkanaka-
pixkanaka. Gero eta hobeto sentitzen nintzela 
ikusi nuenez, lehiatzera itzuli nintzen. Emaitzak 
lagun nituela eta, gauza batek bestea ekarri zuen.
Arantzarik ba al duzu? Munduko zirkuituan lehiatzea 
edo Olinpiar Jokoak, akaso?
Askotan pentsatu izan dut 18 urterekin –igeriketa 
utzi nuenean– triatloia probatu izan banu, non 
egongo ote nintzatekeen gaur egun. Baina pozik 
nago egin dudan ibilbidearekin, eta dut inolako 
arantzarik. Baina, atzera begirako hori egin izan 
dut eta, beharbada, lehenago hasi banintz 
triatloia praktikatzen egun utzita edukiko 
nukeen edo nazkatuta egongo nintzatekeen. Ezin 
dugu jakin zein izango zatekeen egoera. 
Orokorrean, pozik nago egiten ari naizen 
ibilbidearekin, eta beti eramango dut nirekin; 
orain, helburu berrien bila noa. 

ELKARRIZKETA HELENE ALBERDI

ERREPORTAJEA

E
guerdian jarri da Ludotekaz eta Gaztetxolaz solasteko 
hitzordua itsas kiroldegiko Ludotekaren lokalean. 
"Ludoteka zabaldu zutenetik bertan egon gara. Lekuz 
aldatzeko saiakerak egin dira: Torreberri egin 
zutenean zioten hara joango ginela, baina gero 
Gaztetxea sartu zen han; Erkibe zaharraz ere hitz egin 
zen. Orain Gaztetxola dagoen lokalera joateko 

proposamena ere heldu zitzaigun, baina espazio hura askoz ere 
txikiagoa da, txikiegia hemen dugun bolumenerako, eta azkenean, 
bertan geratu gara", kontatu du Araika Arrona Gonzalez (Zumaia, 
1983) hezitzaileak. Hamazazpi urte daramatza Ludotekan hezitzaile. 

Ludoteka 1992-93 ikasturtean zabaldu zutela du gogoan, "zazpi 
gurasok egindako eskaeragatik. Berez, 14 urteko nerabeekin, alegia. 
Haiek egoteko lokal bat eskatzen zuten guraso haiek. Ordurako 
Bartzelonan (Herrialde Katalanak) hasita zeuden ludoteken 
gaiarekin, eta Zumaiakoa proiektu piloto moduan abiatu zen. 
Denborarekin adina egokitzen joan da, eta 14 urteko nerabeekin 
hasi bazen, gaur egun 6 urtetik aurrerako haurrekin egiten dugu 
lan", esan du Arronak. Aisialdiko zerbitzu moduan hasi zen, baina 
denborarekin heziketa plangintza "askoz ere intentsuagoa" dela dio.

Ludotekaren jarraipen moduan ikus daiteke Gaztetxola. Izan ere, 
12 urterekin bukatzen dute gaztetxoek Ludotekan, eta adin horrekin 
has daitezke gaztegunera joaten. Ludotekak bezala, Gaztetxolak ere 
aldaketa handiak izan ditu zabaldu zutenetik gaur egunera arte. 
"Hasieran, kale hezitzaileek eramaten zuten Gaztetxola bera. Gizarte 
Zerbitzuetatik bideratutako kasuak artatzen zituen, baita 
hezitzaileek beraiek detektatutakoa ere", esan du Irati Urrestilla 
Iraundegik (Zumaia, 1996). Urrestillak lau urte daramatza 

Aisialdi eta 
heziketaren 
oreka finean
Zumaiako Ludoteka zabaldu zutela 30 urte bete dira ikasturte honetan; Gaztetxolak, berriz, hamabost urte 
daramatza zabalik Kantauri plazako lokalean. Biek ala biek aisialdian oinarritutako heziketa plana eskaintzen 
diete herriko gazteei, 6 urtetik 12ra bitartekoei lehenak, eta 12 urtetik 17ra artekoei bigarrenak. Egindako 
lanaz, pandemiak eragindako arazoez, nahiz gizarteak oro har, baina gazteek konkretuki, izandako aldaketez 
hitz egin du Baleikek Araika Arrona eta Irati Urrestilla hezitzaileekin.

Testua: Juan Luis Romatet. 
Argazkia: Arnaitz Rubio 
Aprea. 

Gaztetxolan lanean. 2011n, kale heziketa eta gaztegunea bereizi egin 
ziren, eta horrek "aldaketa handia" suposatu zuen. "Gaztetxola 
behar sozial gutxiena zuten nerabeak erakartzen hasi zen". 
Erabiltzaileen profil aldaketa horrek zerbitzuaren izaeran eragina 
izan zuela dio hezitzaileak. "Askoz ludikoagoa izatera pasatu zen, 
eta lan hezitzailea egiteko zailtasunak ekarri zituen; denbora 
pasatzeko lokal baten bila joaten ziren gazteak". Urte askotan 
gazteguneko hezitzaile izan ziren Aitor Aizpuruak eta Koro 
Arrizabalagak egoerari buelta eman nahi izan ziotela esan du: 
"Heziketa lanak indartzeko apustua egin zuten". 

Ludoketan zein Gaztetxolan borroka komun bat dutela diote bi 
hezitzaileek: gune hauek heziketako gunetzat ikustea, hain zuzen. 
"Aisialdian oinarritutako heziketa proposatzen dugu. Hezitzaileekin 
lortzen duten konfiantzatik abiatzen gara beraiekin lan egiteko. 

Zumaiako Ludotekako eta Gaztetxolako 
hezitzaileak.

AISIALDIAN OINARRITUTAKO HEZIKETA ERREPORTAJEA

Ludotekan zein gaztegunean 
arazoak, oro har, berberak dira, 
baina adinaren arabera lanketa 
desberdinak eskatzen ditu", dio 
Arronak. "Gure lana prozesu 
hezitzaile bat aurrera eramatea 
da aisialdia oinarri hartuta, 
baina askotan beste modu 
batera ikusten da", gaineratu du 
Urrestillak. Bai Ludoteka, bai 
Gaztetxola "etengabeko 
moldaketak eskatzen dituzten 
zerbitzuak" direla uste du 
Arronak; "gizartea bera aldatzen 
doa, familia ereduak ere 
aldatzen doaz, eta guk ere 
aldatu behar dugu haiengana 
heltzeko, bai familietara, bai 
haur eta gaztetxoetara, 
Ludotekan nahiz gaztegunean". 

Gizartea aldatzen doala diote 
bi hezitzaileek, baina gazteak 
denborarekin aldatu egin ote 
diren galdetu die kazetariak. 
Arronaren arabera, nerabeak ez 
dira aldatu, baina bai dituzten 
baliabideak eta ingurunea. Iritzi 
berekoa da Urrestilla. 
"Nerabezaroa denontzako 
berdina da. Oinarrian, talde 
baten parte izan nahi dute, 
maitatuak sentitu nahi dute eta 
besteen onarpena izan. Baina, 
Araikak dioen bezala, 
bitartekariak aldatu dira. Gaur 
egun, talde bateko partaide 
izatea Whatsappeko talde 
batean egotea da. Aitorrek 

[Aizpurua, Gaztetxolako hezitzaile ohia] esan zidan gazteek lehen 
izaera kolektiboagoa zutela, zaharragoak zituztela erreferente eta 
harremanetan adin desberdineko gazteak nahasten zirela. Orain 
indibidualagoak dira eta infantilizazioa ere nabarmena da. Nahi 
gabe, denon artean, haurtzaroa luzatzen ari gara eta nerabezaroa 
laburtzen", nabarmendu du Urrestillak. 

Gazteen talde izaera aldatu dela ere nabaritu du Arronak. 
"Whatsappeko talde batean egotea kuadrilla bateko kide izatea 
bezala da beraientzako. Gazteen izaera ez da aldatu, baina bai 
moduak: harremantzeko moduak aldatu dira, aisialdirako moduak, 
horiek asko aldatu dira. Zaharrek esango dute beraiek harri batekin 
moldatzen zirela. Klaro, besterik ez zutelako! Orain gazteek mugikor 
berrienak dituzte, joko mordo bat dute. Oparotasunaren gizartean 
bizi gara". 

Urrestillak aipatu duen infantilizazioa gizarte osora zabaldu du 
Arronak. Bere ustetan, "helduak garenok burbuilak sortzen ari gara 
ez dugulako nahi umeek sufritzea, ez dugulako nahi umeek negar 
egitea; baina bizitza, azkenean, ez da hori. Bizitzan frustrazioak 
daude, segurtasun-gabeziak daude, urduritasuna daude, eta horiek 
kudeatu egin behar dira. Aspertzea ere negatibotzat jotzen dugu. 
Baina, dena ez da festa, umeak ez daude beti emozionatuta. Guraso 
batzuei galdetzen diegu ea haien egun guztiak berdinak diren. Ez? 
Bada, zure umearena ere ez". 

Sakelako telefonoekin zer?
Sakelako telefonoen gaia atera da solasaldian zehar, eta gaia nola 
kudeatzen duten galdetuta, hainbat kasu dagoela azaldu dute. 
Ludotekako erabiltzaileek debeketatuta dute sakelakoak erabiltzea, 
bai Ludotekan bertan zein antolatutako irteeretan. "Uste dugu 
oraindik txikiak direla eta geroago izango dutela mugikorrak 
erabiltzeko aukera, nahiz eta batzuek baduten jada 10 urterekin", 
dio Arronak. Egoera erabat desberdina da gaztegunean. "Ekintza 
konkretu batzuetan izan ezik –zine forum saioak, hitz egiteko 
momentua denean, etab.– Gaztetxolan mugikorra erabil dezakete; 
izan ere, gaur egun, nerabe bati mugikorra kentzeak nerabea bera 
galtzeko arriskua dakar", azaldu du Urrestillak. "Iruditzen zait 
teknologia ondo dagoela, harremantzeko modu bat dela, baina 
kezkagarria da harremantzeko modu bakarra bihurtzen denean. 
Une askotan ikusten ditugu gazteak elkarren ondoan bakoitza bere 
mugikorrera begira. Hori oso gogorra iruditzen zait. Saiatzen gara 
gerturatzen ikusteko zer egiten ari diren, eta askotan jolas berarekin 
dabiltza elkarren aurka. Hori ulertu ahal izateko gu ere beraiekin 
jolasean hasten gara", gaineratu du.

Mugikorraren erabilera egokia egitearen aldekoa dela dio Arronak: 
"Hemen 12 urteko gaztetxoak ditugu, eta mugikorraren gaia 
presenteago dugu. Musika jarri nahi dutela diotenean, Ludotekako 
mugikorra uzten diegu; taldeko argazki bat atera nahi dutela 
diotenean, atera dezatela Ludotekako mugikorrarekin, ez izateko 
batek besteek izango ez duten argazkia edo bideoa, gero benetan ez 
dakigunean zertarako erabiliko duten". Sakelakoaren presentzia 
adin txikiko pertsonetan "errealitate bat" dela iritzi dio Arronak. 
"Gure lana hori kudeatzea da. 2 edo 3 urterekin YouTubeko bideoak 
ikusten egoten dira mugikorretan; helduok sortzen dugun zerbait 
da, eta gero nahi dugu mugikor horiek ez erabiltzea 10 urte 
dituztenean". 

COVID-19aren izurriteak eragin zuzena izan zuen haur eta 
gazteekin lan egiten duten bi zerbitzuetan. "Egun batetik bestera itxi 
behar izan genuen hau. Denok uste genuen hamabost egun edo 
hilabete iraungo zuela, baina luzatu egin zen", esan du Arronak. 
Haurrekin harremana ez galtzeko online bidez partekatzeko edukia 
sortzen hasi zirela gogoratu du. "Etxean egin zitzaketen gauzak 
proposatzen hasi ginen, zoriontzeko mezuak ere bidaltzen genituen, 
eta horrela, umeek ez zuten beste haurrekin kontakturik galdu. 
Gurasoek eskertu ziguten hori". 

Gaztegunean ere hasi ziren online bidezko lanketarekin, baina ez 
zen esperientzia ona izan, Urrestillaren arabera. "Ikusten genuen 

gauza mordoa produzitzen genuela, baina ez zutela funtzionatzen. 
Eta horrek frustrazioa ekartzen zuen". 

Behin konfinamendua amaitu zenean, kontrol neurri handiekin 
zabaldu zituzten ateak. "Hor noraezean ibili ginen, asko kostatu 
zaigu onlinetik aurrez aurreko egoerara bueltatzea", nabarmendu 
du Arronak. "Buelta izan zen okerrena, burbuila sistema horretara 
ohitzea, talde zehatzetara, aforoak mugatuta. Jendeak beldurra ere 
bazuen; ikusten genuen umeak ez zirela nahasten, beraien 
gelakideekin bakarrik harremantzen zirela. Adin desberdineko 
jendearekin nahasteak segurtasun falta handia sortzen zien", 
gaineratu du. "Umeen artean atzerapena ere sumatu dugu, haiek 
ere urtebete galdu dutelako; ez dituzte pauta berdinak izan, ezta 
estimulazio berdina ere". Aurtengo ikasturteko helburua 2019ko 
normalitatea berreskuratzea dela dio hezitzaileak. "Horretan ari 
gara, baina prozesu bat da". Pandemia garaian, egunean 10 eta 20 
haur artean izaten zituzten Ludoketan –ohikoan 50-60 haur inguru 
bertaratzen dira–, baina gazteguneko egoera are okerragoa zela dio 
Urrestillak. "Ez hamar, ez bost; izan ziren egunak inor etorri ez zena 
ere. Arauak, mugak, distantziak gorde behar… horrela zein etorriko 
zen, bada?". COVID-19aren bi urteetan izen-emateetan beherada 
izugarria izan zutela gogoratu du Gaztetxolako hezitzaileak. "Iaz 
normaltasun antzerako bat izan genuen, baina aldatu dena da 
zaharrik ez dugula. Pandemiaren aurretik 15 urte inguruko gazteak 
etortzen ziren; orain ez datoz, eta hor adin tarte oso bat galdu dugu. 
Gazte batzuek ez dute ezagutu ere egin zer den Gaztetxola eta nola 
funtzionatzen duen. 12-13 urteko gazteak etortzen dira orain, eta 
jolastera etortzen dira. Pandemiak Gaztetxola berri bat sortu du; 
dinamika aldatu du, gazteak beraiek aldatu dira, dena aldatu da. 
Aurrera begirako lan hezitzailea berreskuratzeko lanketa betean 
gabiltza", esan du Urrestillak.

Eskolaz kanpoko jarduera ugari izan ohi dute haur zein gazteek, 
eta horrek zaildu egiten du gazteak zerbitzu hauetara erakartzea. 
"Eskolaz kanpoko jardueren gizartean bizi gara", iritzi dio Arronak. 
"Agian nahi dute etorri, baina kirol batean apuntatu dira; musika eta 
ingelesa dute, eta horiei azterketak eta ikasketak gehitzen bazaizkie, 
asteko egunak oso beteta izaten dituzte". Arronak esandakoa 
berretsi du Urrestillak. "Gurean ere oso gutxi dira eskolaz kanpo 
ezer ez dutenak".

Zerbitzu hauen defentsa egiten dute hezitzaileek gune aske gisa. 
"Ikusten duguna da 11 urteko umeak hona etortzen direla jolastera, 
beste inon ezin dutelako eta, klaro, jolastea gaizki ikusita dagoelako. 
11 urterekin nola jolastuko dira, bada? Beti ere ardura puntu bat 
eman nahi zaio haurrari, baina jolastea gustatzen bazaie, zergatik ez 
dira, bada, jolastuko. Bai hemen, bai gaztegunean, badute 
askatasuna, ez dira epaituak sentituko, ez, behintzat, heldu 
batengandik. Eta babes hori sentituko dute. Askatasun hori ematea 
ere bada gure lana", dio Arronak. "Espazio hauetan eroso ez badira 
sentitzen, zerbait ari gara gaizki egiten. Saiatzen gara haien buruak 
irekitzen eta gizarteak bide batzuk markatzen baditu ere, esaten 
badirela beste bide batzuk. Norbaitengana helduko ote gara?", 
galdetu du Urrestillak. "Helduko zaie, erein duzun hazi hori noiz 
loratuko den ez dakizu, baina loratuko da", lasaitu du Arronak. 

"GAUR EGUN, TALDE 
BATEKO PARTAIDE 
IZATEA WHATSAPPEKO 
TALDE BATEAN EGOTEA 
DA"
IRATI URRESTILLA

"GIZARTEA ALDATZEN 
DOA ETA GUK ERE 
ALDATU BEHAR DUGU 
BERAIENGANA HELDU 
NAHI BADUGU"
ARAIKA ARRONA

E
z da erraza hitz txar bat entzutea 
Agustin Etxaberen ahotik. 
Edalontzia erdi beteta ikusten duen 
pertsonetakoa da, rara avis bat 
ostalaritza munduan, eta lanean 
oraindik ere gozatu egiten duela 
dio, nahiz eta, hau azkar esaten 

den, 30 urte baino gehiago daramatzan mundu 
horretan lanean. Santiagoko hondartzako 
kantinan hasi zuen ibilbidea oso gazte zela. "Uda 
batean Santiagoko kantinan aritu nintzen lanean, 
nire lehengusu Arantxi Zendoiak eramaten 
zuenean". Uda sasoian han aritu eta gero 
Aginagalde tabernan hasi zen lanean, Patxanga 
bezala ezagunagoa zen ostatuan, hain zuzen. 
"Nelson eta Gaizkarekin [Fernandez de Arroiabe 
anaiak] hasi nintzen lanean, hasieran 
asteburuetan eta gero astegunetan ere bai. 
Familiako kide bat banintz bezala hartu ninduten; 
oso gustuko lana zen hura, jende jatorrarekin, eta 
han ikasi nuen tabernari ofizioa". Taberna 
Erribera kaleko eraikin zahar bateko etxabean 
zegoen, eta behin eraikina bota zutenean 
etxebizitza berriak egiteko, hor bukatu zen 
Patxanga zaharraren historia. Trapaia izan zen 
taberna haren jarraipena, baina beste historia bat 
da hori.

Lleidako (Herrialde Katalanak) mendietan 
lanpostu bat sortu zela jakin zuen Etxabek. 
"Herritar baten bidez jakin nuen Baqueira Beret 
eski estazioko taberna batean lana zegoela. 
Herriko taberna bat zen, eta herriko jendea 
bertaratzen zen: monitoreak, pistetan lan egiten 
zuen jendea... ez eskiatzera doazenak. Bertako 
familia batekin egon nintzen han, eta seme baten 
moduan hartu ninduten. Urtebete egin nuen han 
lan, oso gustura".

Pirinioetan urtebetez lan egin ondoren, 
Zumaian bueltan zela jakin zuen Luis Urteaga, 
Txikixa tabernaren jabea, jubilatzera zihoala. 
"Aginagalden nirekin aritu zen Gaizkarekin hitz 
egin nuen, eta bion artean hartu genuen Txikixa. 
Bospasei urte egin genituen batera lan, baina 
halako batean, Gaizkak erabaki zuen ostalaritzaz 
nekatuta zegoela, eta utzi egingo zuela; 
tabernarekin jarraitzeko esan zidan. Aurrera egin 
nuen kuadrillako lagun batekin, Mitxel 
Aizpuruarekin. Gure Txokoan egiten zuen orduan 
lan; hark ere aldaketa bat behar zuela eta nirekin 
hasi zen lanean; jabea nintzen ni, eta bera 
langilea". Hark beste lauzpabost bat urtez egin 
zuela lan du gogoan Etxabek. "Berak ere bere 
ikasketak zituen, bere gauzak, eta esan zidan 
ostalaritza munduarekin bukatu nahi zuela. 

Zortea alde duen 
tabernaria 
Agustin Etxabe Aperribai, tabernaria

Bizitza osoa darama Agustin Etxabe Aperribaik (Zumaia, 1968) barraren atzean lanean. Gazte zela hasi zen 
ofizio horretan, Santiagoko hondartzako kantinan, eta zenbait ostalaritza establezimendutatik pasatu 
ondoren, azken hogeita zazpi urteak Txikixa tabernan egin ditu. Izaera baikorreko pertsona, lanbidean zortea 
aldekoa izan duela dio.
Testua: Juan Luis Romatet. Marrazkia: Karmele Gorroño.

Txitxarro diskotetan eta beste leku askotan ere 
egon zen hura ere". Ordutik makina bat jende 
pasatu da Txikixa tabernatik. "Pandemia garaian 
zerrenda bat egin nuen eta 40 bat neska-mutil 
aritu dira lanean tabernan, ia denak Zumaiakoak. 
Getariako bizpahiru lagun ere ibili dira, baita 
Lezoko neska bat ere, Garazi; zorte handia izan 
nuen harekin, oso neska fina zen. Oraingoa beste 
ziklo bat da, eta beste jende bat daukat tabernan 
lanean. Egia esan, zorte handikoa izan naiz 
jendearekin, ez dut langile txar bat bera ere izan".

Ostalaritza munduan zabaldu den kritika edo 
iritzietako bat da gazteek tabernetan zerbitzari 
lanak egiteko gogorik ez dutela. Ez dago horrekin 
ados Txikixako jabea. "Nik hor zortea izan dut. 
Egia da jende euskalduna aurkitzea tabernan lan 
egiteko ez dela erraza. Gero, gazteak lanean 
mantentzea ez da erraza, eta ulertzen dut: orain 
ikasten daude, gero kanpora doaz, Erasmusera-
eta, eta bizi ere nahi dute. Hori ondo dago. Ni hasi 
nintzenean, gaztetan, ordu pila bat sartu behar 
izaten genuen tabernan. Orain sei-zazpi gazte 
ditut hemen lanean, eta beraien artean egiten 
dute egutegia asteburuak-eta libratzeko. Horrela, 
ez dira hainbeste erretzen; beraien artean 
moldatzen dira, eta antolaketa ondo eramaten 
dute".

Lanarekin gozatzen
Urteekin lan karga arintzen ikasi duela ere 
nabarmendu du Etxabek. "Hogeita zazpi urte 
daramatzat taberna honetan: 1996ko abendu 
amaieran hartu nuen, eta 55 urte ditut jada; 
jubilazioan pentsatzen ere hasia nago! Orain beste 
modu batera egiten dut lan: goiz-eguerdian 
egoten naiz tabernan, eta arratsaldea eta gaua 
gazteei uzten diet. Orain gehiago gustatzen zait 

lan egitea, gozatu ere egiten dut: lehen, orain 
hamabost bat urte, askoz ere nekosoagoa zen: 
eguerdian etorri, arratsaldean berriz, eta gauera 
arte. Orain, goizez, badakit zein etorriko den, eta 
bezeroak ia lagunak ere bihurtzen dira. Batzuekin, 
bizpahirurekin, diskutitzen ere aritzen naiz, eta 
horrekin gozatzen dut. Bezeroekin harreman hori 
izatea ere ona da".

Garai ilunagoak ere bizi izan ditu, ordea, eta ez 
hain aspaldi; pandemiaren urteez ari da, noski. Hori 
izan zuen momenturik txarrena, inongo zalantzarik 
gabe. "Desastre bat izan zen, garai hori izan zen 
okerrena, dudarik gabe, eta taberna itxiko ote nuen 
ere pentsatu nuen. Terrazetan kontsumitzea 
baimendu zutenean, ez nuen terrazarik; gero, 
barruan kontsumitzea zegoen, baina mahaietan 
eserita, eta nirea taberna txikia da, hiruzpalau mahai 
besterik ez ziren kabitzen, eta gehienez hamabi 
lagun eserita. Eguraldi txarra egiten bazuen, hori ere 
ez. Terraza presaka egin nuen, eta alde horretatik, 

• Adina: 55 urte.
• Ikasketak: Oinarrizko Hezkuntza 

Orokorra.
• Lanbidea: Tabernaria.
• Tabernaria ez banintz… Ez dut inoiz 

beste ezer izateko asmorik eduki. Gaztetan 
hasi nintzen tabernari lanetan, eta hala 
jarraitzen dut. 

• Lanetik ateratzean gogoko dut… 
Irakurtzea. Mugikorraren bidez hasi nintzen 
irakurtzen pandemia garaian, eta Algorrira-
eta joaten naiz irakurtzera.

Agustin Etxabe Aperribai

eskerrak eman behar ditut, terraza mantentzen utzi 
didate eta. Hori asko da niretzako".

Tabernari ofizioak bezala, Txikixa taberna berak 
ere aldaketak izan dituela dio Etxabek. "Lehen 
bezero finko batzuk izaten genituen; orduak egoten 
ziren taberna berean. Orain, goizez jende mota bat 
izaten dugu eta, gero, gauez, beste bat". Aldaketa 
hori Txikixan bakarrik ez, taberna guztietan 
gertatzen dela ere azaldu du Etxabek. "Txikiterorik 

jada ez dago; hori galdu da. Orain beste modu 
batera kontsumitzen da. Ostiral gauetan akaso galdu 
dena osteguneko pintxo-potearekin konpentsatzen 
dugu. Lehen pintxo gutxi izaten zen tabernetan, eta 
orain ez dago tabernarik pintxorik gabe. Dena 
aldatzen ari da, eta lehen ardoarekin ateratzen 
genuena, orain pintxoekin konpentsatzen dugu".

Urte hauetan guztietan aldatu ez dena Txikixa 
tabernak herriarekin eta herritarrekin duen 
harremana dela azpimarratu du haren jabeak. 
"Turismoa dela eta, gero eta jende gehiago etortzen 
da Zumaiara, baina nire kasuan, herrira begira 
enfokatu dut taberna, eta herriko jendeak beti 
erantzun du. Bailarako jendea ere etortzen da, 
Zestoakoa, Azpeitikoa, baina horiek ere niretzako 
bertako klienteak bezala dira. Hor ere zortea izan 
dut", dio du Etxabek irribarre batekin. 

Tabernari ofizioak bere alde ilunak eta zailtasunak 
dituela jakitun da Etxabe, esperientzia badu 
horretan: "Garai txarrak daude, noski, baita onak 
ere. Egun txar bat duzula? Hurrengoan berriro 
aterako da eguzkia. Aurrera jarraitu behar da". Bere 
izaera da, edalontzia beteta ikusten duen 
pertsonetako bat da Agustin Etxabe. 

Baleike pertsonaia  
aldizkariaren zein orrialdetan 
dagoen ezkutatuta aurkitu 
behar da, eta erantzuna 
aldizkaria@baleike.eus 
e-posta helbidera bidali 
apirilaren 21a baino lehen. 
Saria: TIPITAkin bi lagunentzat
gosari eder bat.  
Baleikeko Komunikazio Taldean 
bazkide izatea da baldintza 
bakarra.

Martxoko Baleike aldizkarian Baleike 
pertsonaia non ezkutatuta zegoen 
asmatu behar zen: 13. orrialdean zegoen 
ezkutatuta, eta Maite Castro bazkidea izan da irabazlea. 

ZILBOR-HESTE LUZEENAK 

Kalean galdezka hasiz gero, herritarrak ohartuko lirateke dozenaka eta dozenaka 
guraso bizi direla eskualdean, seme-alabak jatorrizko herrialdean utzita. Familia 
transnazionalak dira horiek, eta sufrimendu eta errudun sentimendu sakona 
eragiten die egoerak guraso horiei –amak dira sarritan–. Seme-alabekin berriro 
elkartzea lortzen dutenean, gainera, zaila izaten da egokitzapena. Horretaz 
guztiaz mintzatu dira Nikaraguako eta Hondurasko ama bana, Guatemalako seme 
bat, Zarauzko Udaleko Immigrazio teknikaria eta sail horrek antolatzen duen 
talde terapiako psikologoa.

Testua: Onintza Lete Arrieta. Argazkiak: Onintza Lete Arrieta eta utzitakoak.

2424

"Zilbor-hestea ugaztunen haurdunaldian enbrioi edo umekia 
karenarekin lotzen duen lokarria da. Bere barnean arteria eta 
zainak ditu, karenatik umekira elikagaiak eta oxigenodun odo-
la eramateaz arduratzen direnak. Erditzearen ondoren, zilbor-hes-
tea moztu egiten da". Hori zilbor-hestearen definizioa da, eta 
zilbor-hestea ebaki egiten bada ere, ez da mozten amaren eta 
umearen arteko lotura. 

Familia ereduak gero eta anitzagoak dira mendebaldeko gi-
zarteetan; eskoletara gerturatu besterik ez dago ikusteko zen-
bat motatakoak dauden: aitaz eta amaz osatutako ereduak dira 
nagusi oraindik, baina gurasoak bananduta dituzten familiak 
gero eta ugariagoak dira, baita guraso bakarrak eta bi amez 
edo bi aitez osatutako familiak ere. Askoz gutxiago diren arren, 
tantaka-tantaka, eskoletan bada beste familia mota bat: familia 
transnazionala. Horien ezaugarri nagusia da hainbat urtez umeak 
gurasoetako batengandik urrun bizi izan direla –amarengandik 
urrun, normalean–, eta gerora, berriz elkartu direla, jatorrizko 
herrialdea atzean utzita. 

Eskualdean halako zenbat familia dauden jakitea ez da erraza, 
datu ofizialik ez dagoelako. Lor daitezkeen datu bakarrak dira 

familia berriz elkartzeko egin 
diren eskaera kopuruari da-
gozkionak: Urola Kostan, iaz, 
80 izan ziren berrelkarketa 
eskaerak. Berrelkartu aurretik, 
ordea, banandu beharra dago. 
Eta horri lotuta ere datu falta 
da nagusi. Zenbat pertsona, 
batez ere emakume, bizi dira 
Urola Kostan seme-alabak ja-
torrizko herrialdean utzita? 
Ezin da jakin zenbateko zeha-
tza, baina ozenaka eta doze-
naka dira, eta horietako biren 
testigantzak jaso ditu Gukak.

Errudun sentimendua
Miryan Lopez Bautista nikaraguarra da, eta 45 urte ditu. Azkoitian 
bizi da, eta Azpeitiko San Martin adinekoen egoitzan egiten du 
lan laguntzaile gisa. Duela bederatzi urte zeharkatu zuen Atlantikoa, 
8 urteko alaba eta 12 urteko semea senarrarekin eta amonarekin 
utzita. Haren arabera, gogorra izan zen erabakia hartzea, eta go-
gorra egiten zaio oraindik orain gaiaz hitz egitea. Kafea eskuetan 
eta malkoak begietan mintzatu da momentu hunkigarrienetan. 
Errudun sentitzen da seme-alabengandik urrun egoteagatik. "Ama 
naiz, eta beraien ondoan ez naizela egon sentitzen dut, baina ez 
zegoen beste aukerarik. Izan ere, Nikaraguako gobernua aldatu 
zenean, agintari berriek beren pentsaera zuten herritarrei eman 
zizkieten lanpostuak, eta gu kalean gelditu ginen", azaldu du. 

Bederatzi urtez, egunero-egunero hitz egin du seme-alabekin. 
Aurrena telefono dei bidez komunikatzen ziren, baina Whatsapp-a 
martxan denetik, bideo deiak egiten dituzte. "Hemen gauerdia 
denean ateratzen dira han eskolatik, eta beti deitu izan diet 
eguna zer moduz joan zaien jakiteko, baita etxeko lanekin lagun-
tzeko ere. Han utzi banituen ere, gertu senti nazaten nahi dut", 
aitortu du. Baina ez da erraza hori lortzea: "Alabak 17 urte ditu, 
eta oraindik hara itzultzeko esaten dit, ez duela ezer materialik 
nahi, frijoleak janda biziko garela". Sufritu egiten du hori entzu-
tean, eta semea txikiagoa zeneko oroitzapenak ekartzen dizkio 
gogora. "Semeak askotan izaten zituen sukarra eta konbultsioak. 
Halakoetan, deitu egiten zidan, eta biok egiten genuen negar", 
azaldu du. "Han bazituen aita eta amona, baina ama nahi zuen 
hark; normala da", gaineratu du. 

Saiatu da distantzian normaltasuna mantentzen. Hala azaldu 
du: "Poemen errimak egiten lagundu izan diet, eskolako arike-
tak egiten ere bai... Argazkia atera eta bidaltzeko eskatzen nien, 
eta ikusi eta nire iritzia ematen nien bueltan. Guraso guztiok 
nahi izaten dugu onena seme-alabentzat. Nire gurasoek gogor 

"Semeak deitu egiten 
zidan sukarra zuenean, 
eta biok egiten genuen 
negar"

Miryan Lopez (Azkoitia)

"Sentitzen dut ez 
naizela egon beren 
ondoan, baina ez 
zegoen beste 
aukerarik"

egin zuten lan nik ikasketak 
izan nitzan, eta nik ere hona 
etortzea erabaki nuen haiek 
unibertsitatera joan daitezen". 
Semeak kontabilitate publiko-
ko gradua amaitu berri du, eta 
diseinu grafikoko ikasketak 
egin nahi ditu orain. Alaba, 
berriz, odontologia ikasten 
hasi da. "Harro" dago zentzu 
horretan. Hiru urtean behin 
joaten da Nikaraguara bisitan; 
azken aldiz joan den abenduan 
izan zen han, seme-alaben 
graduazioen aitzakian. "Diru 
asko gastatu dut, baina ezin 
nuen galdu halako zerbait". 

Lopezen hasierako asmoa seme-alabak Euskal Herrira ekartzea 
zen, baina bete beharreko baldintzak ez dira batere errazak 
haren esanetan, eta hemen behar duten guztia ezingo liekeela 
eskaini konturatu dela aitortu du. "Eskatzen dizute espainiar 
nazionalitatea edukitzea, zure izenean etxea izatea [alokairuan 
edo erosita], kontu korrontean aurrezkiak edukitzea familia 
manten dezakezula erakusteko... Ezin ditut baldintza horiek 
bete. Aurten Nikaraguara betirako itzultzea pensatzen nuen, 
baina ezinezkoa da. Hiru anai-arreba gara, eta ni bakarrik atera 
naiz Nikaraguatik kanpora lanera. Ondorioz, nik ordaindu behar 
izaten ditut gurasoen botikak, biak oso gaixo daudelako eta 
han ez dutelako ezertarako eskubiderik. Seme-alaben ikasketak 
eta hemen bizitzeak eragiten dituen gastuak ordainduta, ez zait 
aurrezteko aukerarik gelditzen".  

Azkoitian ez da gaizki bizi, ordea. Hori ere azpimarratu du: 
"Gutxi batzuen partetik jasan dut arrazakeria, baina ni harro 
nago nire arrazaz eta jatorriaz. Gehien-gehienak herritar jatorrak 
dira, eta oso ondo hartu naute Azkoitian; batzuk, gainera, ika-
ragarri ondo portatu izan dira nirekin" –izen-abizenez aipatu 
ditu horiek–. Jauzitako malkoak xukatu eta esker oneko hitz 
horiekin amaitu nahi izan du tertulia Lopezek, irribarrea ezpai-
netan eta begietan. 

Muturreko egoeran ere tinko
Oso bestelakoa da Doris Sagrario Martinezen istorioa. Honduras-
koa da, eta lau hilabete soilik daramatza Euskal Herrian. Zestoan 
bizi da, Malen Etxeak emakume migranteentzat duen harrera 
etxean. Ezer ez dutenentzat aterpetxea da, eta halaxe dago Mar-
tinez: ezer gabe. "Engainatu egin gintuzten laguna eta biok, eta 
ezer gabe gelditu ginen Parisko aireportuan. Geneukan diru guz-
tia erabili genuen aurrena Bilbora eta gero Zestoara etortzeko, 

"Bideo deiak egitean 
Jaungoikoari eskatzen 
diot ez nadila negarrez 
hasi"

Doris Sagrario Martinez 
(Zestoa) 

"Gurasoak oso txiroak 
ziren eta ezin izan nuen 
ikasi. Seme-alabentzat 
etorkizun hobea nahi 
dut"

ezagun bat geneukalako hemen". 
Hala ere, zorteko sentitzen da, 
"Malen Etxekoen eskuzabalta-
sunagatik". 46 urte ditu eta 
zortzi seme-alabaren ama da. 
Zaharrenak beren kabuz bizi 
dira, amona ere bada jada, bai-
na lau seme-alaba gazteenen-
gatik hartu zuen Europarako 
abioia; 20, 10 eta 5 urteko se-
meengatik eta 12 urteko alaba-
gatik, hain zuzen ere. "Nire 
gurasoak oso txiroak ziren, eta 
nik ezin izan nuen ikasi. Seme-ala-
bentzat etorkizun hobea nahi 
dut", azpimarratu du. 

Elkarrizketarako hitzordua jarritako egunean, lanetik atera berri 
da Getarian. "Adineko pertsona bat zaintzen ari naiz haren etxean 
interna, beste emakume bat ordezkatzen hamabost egunerako", 
kontatu du. Ez daki lanik izango duen ordezkapena bukatzean, 
baina bera "gogor lan egitera" etorri dela azpimarratu du, lane-
rako irrikaz dagoela.

Lopezek bezala, Martinezek ere badu errudun sentimendua, 
baina negarrari ez dio biderik ematen. "Gogorra da herrialde 
honetan ezer eduki gabe eta ezer jakin gabe egotea. Bideo deiak 
egiten ditugunean, negarrez ez nadila hasi eskatzen diot Jain-
koari, seme-alaben aurrean gogor mantendu behar dudalako. 
Eta, orain arte, hala egin dut; malkorik ez dut isuri. Beraiei beti 
bezala hitz egiten diet, beti bezala tratatzen ditut... Izan ere, 
seme-alabek banaketa gainditzea nahi dut", esan du. Hala jarrai-
tu du: "5 urteko semeak esaten dit halako gauza eta beste hala-
ko gauza erosteko, eta nik baietz erantzuten diot. Itsasertzean 
jartzen naiz mugikorrarekin haiei itsasontziak erakusteko, eta 
semeak jolasteko itsasontzia erosteko eskatzen dit, uretan jarri 
eta ni nagoen tokiraino etorri nahi duelako. Gogorrarena egiten 
dut nik, barre egiten dut. Izan ere, ezin dut negar egin bere au-
rrean". 20 urteko semea utzi du beste hiruren kargu. "Harentzat 
ere gogorra da, egunez lan egiten duelako eta gauez ikasi, baina 
nire alaba zaharrago baten laguntza ere izaten du txikiak gaixotzen 
direnean eta. Gurasorik ez dut jada, eta hala moldatu behar dute, 
ez dago beste aukerarik". 

Martinezen ustez, sufrimendua da umeak uztea, baina okerra-
goa da ezer ez egitea. "40 urtetik gorakoentzat ez dago lanik 
Hondurasen. Nik osasun arloko boluntario lanak egiten nituen, 
eta trukean, seme-alabentzat laguntzatxoak ematen zizkidaten. 
Baina zerbait gehiago behar nuen". Ez daki denborarekin se-
me-alabak Euskal Herrira ekarriko dituen ala Hondurasera 
itzuliko den. Galdera horri erantzuteko azkarregi deritzo. "Jaun-

"Amarekin elkartu 
ondoren konturatu 
nintzen faltan bota izan 
nuela"

Estiven Benjamin Mexia 
(Zarautz)

"Guk orain daukagun 
bizimodua daukagu 
ama arriskatu eta 
ausartu egin zelako"

goikoak esango dit zer den 
onena; ikusiko dugu".  

Hondurastik atera aurretik, 
seme-alaba guztiei azaldu zien 
urrunera eta denbora luzerako 
lanera joateko aukera eman 
ziotela. Txikienak berarekin 
joango zela esan ziola oroitu 
du. "Gogorra egiten zitzaidan 
berak hori esatea. Azaldu nion, 
bera hobeto bizi zedin nento-
rrela lanera. Eguna iritsi zenean, 
baietz, joateko esan zidan, bai-
na berari auto handi bat eros-
teko [barrez]. Eta horrela etorri 
ahal izan nuen". Seme-alaba 
guztiek ez zuten modu berean erreakzionatu, ordea. "Min gehien 
alaba negarrez ikusteak eman zidan. Ez joateko esaten zidan, 
baita azken egunean ere. Eta nik negarrik ez egiteko esaten nion, 
banekiela-eta berarengana itzuliko nintzela. Gogorra da, baina 
zer egingo diogu, bada? Guztia haien hobebeharrez da". 

Amari errespetuz
Martinezen eta Lopezen errudun sentimendu horrek talka egi-
ten du Estiven Benjamin Mexiaren iritziarekin. Guatemalakoa 
da, 27 urte ditu, eta bederatzi urte daramatza Zarautzen bizitzen, 
amarekin eta anaiarekin berrelkartuta. Txikitatik ezagutu du ama 
herrialde batetik bestera bidaiatzen beraiei etorkizun hobea 
emateko. "Amarekin eta amonarekin bizi nintzen txikitan, eta 
batak zein besteak hazi ninduten, amak lan egiten zuelako. 
Gogoan dut ama aurrena Mexikora joan zela lanera, eta amo-
narekin gelditu nintzela ni orduan; dena den, beti mantendu 
nuen harremana amarekin". 7-8 urte izango zituen orduan. Bi 
urterako joan zen ama Mexikora, eta Hondurasera itzulitakoan 
Mexiaren anaia jaio zen. Gero, Euskal Herrira etorri zen Mexia-
ren ama, Zarautzera, eta semea hiruzpalau urtera elkartu zen 
amarekin Euskal Herrian. 

"Txikitan ez nuen alde handirik nabaritzen amaren eta amo-
naren artean; faltan sumatzen nuen ama, bai, baina tira. Beti 
egon izan naiz amonarekin, eta niretzat ama bezalakoa zen. Hala 
ere, Zarautzen amarekin elkartu nintzenean konturatu nintzen 
alde handia zegoela batak eta besteak ematen didanaren artean. 
Guatemalan nengoenean, ez nuen amarengana etortzeko kris-
toren beharrik sentitzen, baina Zarautzen hiru urte berarekin 
egin ondoren sentitu nuen benetan bera zela nire ama; hau da, 
amona eduki arren, ama faltan sumatzen nuela". 

Mexiak azpimarratu duenez, amarekin elkartu eta berehala 
"konfiantza handia" sortu zen bien artean: "Beti gurekin egon 

"Urteak egoten dira 
bananduta, eta berriz 
elkartzean, arazoak 
sortzen dira"

Julen Aranguren (Zarauzko 
Immigrazio teknikaria)

"Ideala litzateke 
lanketa emigratu 
aurretik hastea eta 
amatasun hori 
distantzian ere lantzea"

izan balitz bezala sentitzen 
nintzen". Errespetuz aritu da 
amaz hizketan, kazetariak anaia 
eta biak amonarekin utzi eta 
beste herrialde batera lanera 
joan izanagatik ama errudun 
sentitzen al den galdetu dio-
nean: "Amak aipatu izan dit 
errudun sentitu dela, eta gal-
detu izan dit berarekiko gorro-
torik ez al dudan sentitzen. Nik 
argi daukat guk orain daukagun 
bizimodua ama arriskatu egin 
zelako eta pausoa ematera au-
sartu zelako daukagula. Txikitan 
sekula ez nukeen pentsatuko 

orain horrela biziko nintzenik. Ondoko herrialdera bidaiatzeko 
aukera izango nuenik ere ez zitzaidan pasatzen burutik, oso au-
kera gutxi dagoelako Guatemalan". Horregatik, amari eskerrak 
eman beharrean dagoela sentitzen du: "Niretzat eta nire anaia-
rentzat hoberako aldaketa handia izan da Zarautzera etortzea". 

Talde terapia minaren aringarri
Zarauzko Udaleko Immigrazio teknikaria da Julen Aranguren, 
eta haren esanetan, azken urteetan Zarautzera iritsi diren etor-
kin gehienek erreportaje honetako protagonisten profil berbe-
ra daukate: emakumeak dira, latinoamerikarrak, eta umeak ja-
torrizko herrialdean utzita etorri dira lanera, zaintza arloko la-
netara, zehazki. Horregatik, teknikariak gertutik ezagutzen duen 
gaia da familia transnazionalena, batez ere familia horiek berriz 
elkartzen diren prozesuari dagokionez. Iaz, esaterako, familiak 
berrelkartzeko hamabi eskaera egin zituzten herrian, eta horie-
tatik zortzi emakumeenak ziren. Halaber, sei eskaera emakume 
nikaraguarrek egindakoak izan ziren. 

Gogorra izaten da umea eta ama banatzen diren unea, baita 
berriz elkartzen diren unea ere, eta hori horrela izanik, Zarautzen 
urteak daramatzate guraso horientzat talde terapia saioak anto-
latzen. "Ideala litzateke lanketa guztia migratu aurretik hastea, 
eta amatasuna distantziara lantzeko pauta batzuk ematea ema-
kume horiei; izan ere, urteak egoten dira egoera horretan, eta 
seme-alabekin berriz elkartzen direnean, arazoak sortzen dira", 
azaldu du. Gehienetan, ordea, lanketa berandu hasten da, eta 
talde terapian berrelkarketa prozesua hasita edo bukatuta duten 
gurasoek parte hartzen dute normalean. Faktore batzuek are 
gehiago zaildu dezakete familia horien elkarbizitza, eta faktore 
horietan garrantzitsuenak zerrendatu ditu Zarauzko talde terapia 
gidatzen duen Jaume Galvany psikologoak: "Batetik, kontuan 
hartu behar da gurasoek umeei zer azalpen ematen dizkieten 

"Okerrena da umeei 
azalpen garbirik eman 
gabe hartzea alde 
egiteko erabakia"

Jaume Galvany (Zarauzko talde 
terapiako arduraduna)

"12-14 urtekoek 
gazteagoek baino 
zailtasun gehiago 
izaten dituzte 
egokitzeko "

beren herria utzi behar dutenean; bestetik, 
kontuan izan behar da berrelkartzerakoan umeei 
elkartu nahi al duten, eta baiezko kasuan, nola 
eta noiz egin nahi duten galdetzen al zaien. 
Azkenik, adinak garrantzi handia dauka: 12-14 
urteko umeek gazteagoek baino zailtasun askoz 
handiagoak izaten dituzte egokitzapenerako. 
Izan ere, kostatu egiten zaie hemengo taldee-
tara egokitzea: hizkuntza berri batekin egiten 
dute topo, eta kulturalki komunean gauza asko 
eduki arren, beste gauza asko ez ditugu parte-
katzen. Gainera, pila bat kostatzen zaie eskola 
berrira eta ikasketa berrietara egokitzea".

Aranguren eta Galvany amek sentitzen duten 
minaz eta errudun sentimenduaz ere mintzatu 
dira. Gai hori asko lantzen dute talde terapietan, 
eta uste dute gurasoei on egiten diela beren 
egoera berean dauden beste gurasoekin ho-
rretaz hitz egiteak. Gurasoek ez ezik, umeek 
banaketa prozesua nola bizi duten ere aztertu 
behar da, ordea. "Umeen abandonu sentsa-
zioari lotuta, ikusi egin behar da jatorrizko 
herrialdean guraso horiek zenbat denboraz 
aritu diren ama edo aita paperean eta ume 
horiek nolako atxikimendua izan duten gura-
soekiko. Okerrena da alde egiteko erabakia 
azalpenik eman gabe hartzea eta umea errefe-
rente argirik gabe gelditzea sorterrian, eta 
askotan gertatzen da hori", azaldu du Galvanyk. 
Kontuak kontu, denborarekin, umeak, txikiak 
badira behintzat, erreferentziazko beste figura 
batengana lotzen eta haietara egokitzen direla 
azaldu du psikologoak: "Horregatik, umeek 
beti bi dolu izaten dituzte: bat, amak alde egi-
ten duenekoa, eta bigarrena, beraiek beren 
herrialdetik alde egiten dutenekoa. Ez dira 
egoera samurrak izaten". Dolu egoera horiek 
bizita, nola egiten dute aurrera, ordea? Nor-
malean, arazo patologikorik ez badago, ego-
kitu egiten direla esan du hark. Hori bai, argi 
dute talde terapiek onura asko dituztela, eta 
horregatik, aurten aurreneko aldiz, ahalik eta 
familia transnazional gehienengana iristeko, 
Zarauzko bost ikastetxeekin elkarlana abiatu 
du Zarauzko Udaleko Immigrazio Sailak. Hel-
burua argia da: halabeharrez horrenbeste luza-
tutako zilbor hesteen orbain eta zauriak arintzen 
laguntzea. 

HEZIKETA

Zer gertatzen zaizu?

MIREIA CENTENO  
PSIKOLOGOA

Haurrek negar egiten dute. 
Haserretu egiten dira eta triste 
jartzen dira maiz, pertsona 
helduak bezala, baina 
ezberdintasun batekin: 
gehienetan ez dakite azaltzen 
edota identifikatzen zer 
gertatzen zaien eta, horregatik, 
guretzat deserosoak izan 
daitezkeen jarrerak erabiltzen 
dituzte. Hizkuntza garatzen 
duten arte, guk asmatu behar 
izaten dugu haurrak behar 
duena. Hau, gehienetan, 0-3 
urteko tartean gertatzen da, eta 
gurasoentzako oso momentu 
astuna bilakatu daiteke, 
sostengu emozional indartsua 
behar izaten dutelako eta, 
batzuetan, ez dugulako energia 
nahikoa. "Petralduta dago", 
"kasketoso dabil gaur", "ez 
dakit zer gertatzen zaion…". 
Zer da horrelako momentuetan 
haurrari gertatzen zaiona, eta 
zer egin dezakegu?
Mimoak behar ditu. Kasu 
gehienetan, mimoak dira behar 
handiena. Beragan arreta 
jartzea. Hau zergatik gertatzen 
da? Ikusi edo hauteman ez 
dugun zerbait gertatu zaio, eta 

gure besoak behar ditu. Edo guk 
egun txarra dugu, eta geurean 
gaude berari arreta nahikoa 
jarri gabe. Horrelakoetan, 
tartetxo bat hartu eta arreta 
beregan jarri, galderak egin eta 
besarkatu, eta laztandu haren 
pilak berriro kargatzeko.
Goseak dago. Gosea deserosoa 
da, eta haur txikienek askotan 
izaten dute, gutxi eta maiz jaten 
dutelako. Izan eskura ura, 
opiltxoak, fruituak, ogia… eta 
eskaini. Aulkitxo azpian edo 
motxilan izan ditzakegu.
Ez du nahi bakarrik egon 
gauean. Gaua hurbiltzean, eta 
baita oheratzeko ordua gertu 
ikusten dutenean ere, askotan 
urduritzen hasi eta era askotara 
jokatzen dute: negar egiten, 
haserretzen, gehiegi 
mugitzen… Egun guztia 
gurekin edota pertsonez 
inguratuta pasatu dute, eta 
orain, bat-batean, bakarrik 
oheratu behar dute. 
Bakardadeak beldurra ematen 
diela onartu behar dugu, eta 
horretaz hitz egin behar dugu 
beraiekin. 
Pena ematen dio zugandik 
banantzeak. Hau, askotan, 
goizetan gertatzen da. Ez du 

nahi gosaldu, ez du nahi jantzi, 
ez ditu nahi goizeko errutinak 
egin, badakielako horren 
ondoren eskolara joan beharko 
duela eta zugandik banandu 
beharko duela. Hemen ere 
berdin jokatu behar dugu: 
onartu haurraren samina, eta 
hitz egin berarekin sortzen 
zaion tristura horretaz.
Aspertuta dago. Aspertuta 
egotea aukera egoki bat da, eta 
batzuetan, hori onartu beharko 
dute. Baina, batzuetan, 
aurreratu gaitezke. Jatetxe 
batera bagoaz edo itxaron gela 
batean denbora batez egon 
beharko dugula baldin 
badakigu, eraman baloia, 
pilota, margoak... berari eskaini 
ahal izateko.
Eskolan egun txarra izan du. 
Haur askok ez dute kontatzen 
eskolan zer gertatu zaien, baina 
badago esaldi magiko bat: 
"Ikusten dut zerbait gertatu 
zaizula eta ez zaudela ondo".
Nekatuta edo frustratuta dago. 
Hau oso orokorra da, baina 
lehen aipatutako esaldia erabil 
dezakezu haurrari azaltzeko 
bere sentimendua ikusten 
dugula eta arreta jartzen ari 
garela sentitzen duenari. 

Gu zabalago bat
IRUDIA: GORKA LARRAÑAGA
TESTUA: ERREDAKZIOA

Urola ibaiaren emaria, 
komunikazioaren eboluzioaren isla. 
Batak besteari esandako kontuak 
aurrena, paperean jasotako hitzak 
gerora. 

Eta, pixkanaka, bagoaz itsaso 
digitalean barrena. 
Papereko hedabide jaio ginen, eta 
euskarri digitaletan erein ditugu 
haziak.

Munduaren etengabeko 
aldaketaren aurrean, guk ere 
ezinbesteko dugu eraldaketa.  
Egungo komunikazioaren eta 
informazioaren ekosisteman 
bizirautea eta komunikazio talde 
gisa egitura sendo eta egonkor bat 
lortzea dugu jomuga; horretarako 
pausoa da GUKA. 

Tokiko hedabideen konpromisoa 
eta egitekoa ez da aldatu, eta ez da 
aldatuko: herritarrak informatzen 
jarraituko dugu, bertatik eta 
gertutik, euskaraz, eta tokian tokiko 
komunitateari ahotsa emanez. 

Denon hobe beharrez, badator 
eraldatzea, badator GUKA. 

Gu zabalago baterako bidea. 



BALEIKE 2023-APIRILA 37

GUKA GARA!

Santelmoetan

TESTUA: IMANOL AZKUE IBARBIA 
@ImanolAzkue
ILUSTRAZIOA: DANIEL CARBALLO 
OSTOLAZA

Sarritan entzun izan dugu 
Zumaiako jai patronalak eta 
handiak sanpedroak izan direla 
duela gutxira arte, eta lehen 
apenas ospatzen zituztela 
santelmoak. Baina orain ikusiko 
dugunez, XIX. mendearen 
hasieran ere ederki zelebratzen 
zituzten. Orduan ere poza eta 
algara izango ziren 
santelmoetan, baina liskarrak 
ere bai tartean, eta euskaraz 
haserretzen ziren zumaiarrak.

Oikiarrak eta okasioa
1801eko apirilaren 14a da, San 
Telmo eguna. Oikiar batzuek 
txanela hartu eta Zumaiara 
etorri dira, Urolan behera, 
jaietako arratsaldea pasatzera. 
Herriguneko Antonenekua1 
tabernan sartu dira, baina eseri 
orduko, tabernariak abisatu die 
joateko, baten bat dabilelako 
haiek egurtzeko asmotan. Ez 
dute astirik izango, ordea, alde 
egiteko, eta pasada galanta 
emango diote haietako bati, 
Ascensio Gurrutxagari. Lesioak 
zirela-eta, lekukoei deklarazioa 
hartzen hasiko da alkatea, Jose 
Manuel Alzolaras, lan horietan 
idazkariak (Antonio Francisco 
Etxezarretak) eta probestuak2 
(Agustin Urkiolak) lagunduta. 
Deklarazioetan, lekuko 
gehienek erabiliko dute 
"okasio" hitza, gaztelaniaz 
idatzitako testuetan. 
Euskaltzaindiaren Hiztegian, 

hauxe dago jasota: "3. Gip. 
Herr. Liskarra. Ik. sesio, 
armonia"; Elhuyar Hiztegian, 
berriz, hauxe: "2 iz. (G) (herr.) 
disputa, discusión, bronca, 
follón beti okasio bila dabil: 
anda siempre buscando follón 
okasioa atera: armar la bronca".

 
Ascensio Gurrutxagak, 

astinaldia jaso zuenak, hauxe 
dio bere adierazpenetan, 
tabernan eseri ondorenean zer 
gertatu zen:

 
"en donde mandaron sacar 

media azumbre de vino, y antes 
de acabar de beberlo, vino la 
tabernera vieja, no sabe su 
nombre y apellido, y le dijo a 
Bernardo de Larrañaga [beste 
oikiar bat, Ascensioren laguna] 
que se separasen de allí porque 
savía venían a darles ocasión, 
sin decirles quienes"3.

 
Hain zuzen, Maria Josefa 

Mendizabal zen tabernari 
zaharra, eta hauxe deklaratu 
zuen:

 
"y como otra cosa le llamó a 

Bernardo de Larrañaga, y le dijo 
que seguramente hiban algunos 
hombres a darles ocasión, y 

que lo mejor que harían sería 
desocupar y salir 
inmediatamente (…). 
Preguntada de donde savía que 
algunos hombres hivan o 
subían a darles ocasión a los de 
Oyquina que estaban bebiendo 
en la sala de su casa? Respondió 
que su hija Francisca de Uranga 
le dijo subiese luego y les 
previniese a los hombres de 
Oyquina para que se 
desocupasen la sala porque 
seguramente les hivan a dar 
ocasión"4.

 
Gero deklaratu zuen 

Francisca Urangak, tabernari 
zaharraren alabak, eta hark ere 
antzeko hitzak erabili zituen, 
baina okasio hitza, gainera, 
galdera-ikur artean dago jasota: 
"la previno su madre Maria 
Josefa de Mendizabal fuese 
aprevenirles a estos que 
desocupasen la sala y bajasen 
temerosa de que hubiese 
alguna camorra, ¿ocasión?"5. 
Haren deklarazioan, bada beste 
bitxikeria bat ere, tabernako 
eskaileretan behera 
zihoanekoa, bi lagun topatu 
zituenean: "a Joseph de 
Chapartegui, y a Jose Vicente, 
cuio apellido ignora, hijo de 
Francisca Dendari, que suvian 
con vino"6. Ogibideak eman 
zion ezizena amari, eta 
euskaraz, gainera.

 
Azkenik, hauxe Bernardo 

Larrañagaren deklarazioa: "que 
aluego que subieron llegó la 
tabernera vieja, y habiendole 

llamado separadamente le dijo 
al declarante que saliesen 
luego, porque savía que había 
ocasión de camorra"7.

 
Deklarazioan, Ascensio 

Gurrutxagak adierazi zuen 
ezagutu zuela lehen kolpea 
eman ziona, Jose Txapartegi, 
eta haren anaia eta beste 
lehengusu batzuk ere 
bazeuden, tartean. Tabernako 
eskaileretatik behera kolpeka 
jaitsarazi eta kalean plazaraino 
(Sanjuaniturriraino) bidean 
astindu zuten. Itxuraz, lehen 
ere izan zuten elkarrekin 
okasioa Ascensio Gurrutxagak 
eta Jose Txapartegik, Zarautzen 
azken balea hil zutenean, eta 
txapartegitarrak ez zeuden 
ahaztuta.

Enbusteroak
1813ko apirilaren 26an gaude, 
astelehenean, San Telmo 
egunean. Ohi bezala, 
txalupetako nagusiak eta 
marinelak elkartu eta bazkaria 
egin dute, txalupa bakoitzak 
bere aldetik, jaieguna 
ospatzeko, eta bazkalondoaren 
beroan, ontzietako maisu 
batzuk elkartzen joan dira, 
eginkizun batekin: Juan 
Bautista Ibarguren itsas 
maisuari zor duena eskatzea eta 
kobratzea; izan ere, Ibarguren 
(ezizenez Cornejo) "lancha de 
flete"8 bateko patroia da, 
Gorostiaga baserriko 
bizilaguna, eta ez du ordaindu 
San Telmo Kofradiaren 
gastuetarako itsasontzi guztiek 

(bai arrantzakoek, bai 
merkataritzakoek) eman 
beharreko dirua.

 
Maisuek deitu diote 

Ibargureni beraiengana joateko, 
kartetan jokoan ari baita 
tabernan lagunekin, baina hark 
erantzun du ez daukala zertan 
joan, beraiek ez direlako maila 
goragoko pertsonak, inor 
deitzen ibiltzeko; itsas maisuak 
hain daude berotuta eta 
haserre, udaletxera joan dira eta 
eskatu diote alkateari (Jose 
Ramon Etxezarretari) 
lehenbailehen joanarazteko; 
baina Ibarguren ordurako alde 
egina da Askizura, enkargu bat 
egitera, pasajeko barkoan errioa 
pasatuta. Maisuak sutan daude, 
builaka eta biraoka hasi dira, 
uste dutelako alkateak edo udal 
idazkariak abisatu egin diotela 
Ibargureni zer asmo zeukaten; 
ardaila eta eskandalu haren 
erdian, bereziki nabarmendu 
da Jose Ignacio Txapartegi, 
alkatearen ustez errespetua 
galduta eta gaizkiesaka; 
alkateak ezin du kalmatu eta 
kartzelara eramateko mehatxua 
ere egin behar izan dio, baita 
hara abiatu ere, baina berriz ere 
atzera egin dute, barkamena 
eskatzekotan; Txapartegik, 
ordea, barkamena eskaerarik 
ez, eta are gogorrago ekingo 
dio, eta azkenean kartzelan 
sarraraziko du alkateak. 
Txapartegiren lagunak ez daude 
erabakiarekin konforme, eta 
hura kartzelara eramanez gero, 
denak eramateko esan diote 

alkateari. Azkenean, lasaitu dira 
denak, eta hurrengo egunean, 
berriz ere elkartuta eta 
Ibarguren Cornejo propio 
etorrarazita, argituko dituzte 
kontuak eta kitatuko dituzte 
zorrak. Hala ere, gertaerak 
larriak zirelako eta batez ere 
autoritatea iraindu zutelako, 
ofiziozko autoa hasi zuten, eta 
dokumentu zoragarri batean 
dago jasota guztia. Banan-
banan, denek (txalupetako 
maisuek, probestuak, 
lekukoek…) deklaratuko dute 
Juan Bautista Urbieta 
eskribauaren aurrean.

 
Deklarazioetako batzuetan, 

erraz ondoriozta daiteke 
euskaraz aritu zirela lekukoak; 
izan ere, eskribauak propio 
adierazten du amaieran 
euskaraz azaldu ziela 
gaztelaniaz idatzi zuena: 
Francisco Gurrutxagaren 
deklarazioan, "Y habiendo leido 
y dado a entender en este 
presente acto al declarante en 
lengua bulgar el contenido del 
referido testimonio"9; Antonio 
Francisco Olaizolaren 
deklarazioan, edanda zegoela 
eta ez zela ezertaz akordatzen 
adierazi ondoren, amaieran, "se 
afirmo y ratifico leyendosele en 
lengua bulgar de Bascuence"10; 
Geronimo Albisurenean, "Que 
lo que he puesto es la verdad 
por el juramento que lleva 
prestado y leidosele en lengua 
vulgar vascongada se afirmó y 
ratificó y no firmó asegurando 
ser de edad de veinte y un 

años"11, baita Melchor de 
Zubiaren deklarazioaren 
amaieran ere, "Que lo que he 
puesto es la verdad por el 
juramento que tiene hecho, 
leidosele en lengua vulgar 
vascongada se afirmó, ratificó 
y firmó"; Roque Ibarraren 
deklarazioan, amaieran, "en 
que afirmó y ratificó despues 
dela lectura en bascuence"12… 
Hau da, denek euskaraz 
deklaratu zuten, eta idazkariak 
gaztelaniaz jaso zituen idatziz 
haiek euskaraz adierazitakoak, 
eta amaieran, berriz ere 
euskarara itzuli zien 
deklarazioa eskribauak, 
berresteko.

 
Baina bereziki interesgarria 

da Agustin Urkiola 
probestuaren deklaraziokoa, 
Txapartegik esandakoak hitzez 
hitz jasotzen dituelako, esan 
zituen bezala, euskaraz:

 
"Que en aquel momento fue 

llamado el Señor Alcalde a una 
taberna de aguardiente, y 
habiendo traído preso a 
Geronimo de Albisu por una 
camorra, abrió el testigo dicha 
puerta principal o exterior de 
la cárcel para introducirle en 
ella, y por este motivo se 
presentó en la indicada puerta 
principal Josef Ignacio 
fijándose allí y habiéndole 
mandado el Señor Alcalde que 
volviese a la pieza o división 
interior que le había señalado 
le contestó de esta manera: si 
señor hiré si Vm. y su padre 

embustero, (ó embusteros) me 
dan palabra de que me 
pagarán los seis mil y pico de 
reales que los embustes de 
Vms. se me hicieron suplir por 
cuenta de la villa, y se me están 
debiendo, y por cuanto esto 
dijo Chapartegui en 

bascuence, y según la locución 
de este idioma puede ser 
ambiguo si la palabra 
embustero recayó sobre el 
padre de su Vm. solamente ó si 
sobre ambos, aunque al testigo 
le parece que no solo sobre el 
padre sino también sobre el 

Señor Alcalde, y asimismo para 
quitar toda duda en cuanto a la 
significación o sentido en que 
Chapartegui usó de la palabra 
embustero, me manda su Vm. 
que ponga yo el escribano en 
Bascuence las mismas 
expresiones que refiere el 
testigo, y son las siguientes: Bai 

jauna juangonaiz baldin 
bedorrec eta bedorren aita 
embusteruac beren 
embusteriyaquin quendu 
sisten sei milla ta pico 
errealac"13.

Alkateari berorika, eta zer eta 
iraintzeko, alajaina!

Epaiketaren ondoren, 
Txapartegiren ondasunen 
enbargoa agindu zuten, eta 
Agustin Urkiola probestua joan 
zenean Txapartegiren etxera, 
haren aitaginarrebak, Joaquin 
Galdonak, aurre egin omen 
zion: "Vino por detrás el 
Joaquín de Galdona y en tono 
incómodo o enfadado, expresó 
las palabras siguientes: 'Viene 
Vm. a mi casa, a saquear o 
robar, si agarro un palo lo haré 
que salga de ella y la 
limpiaré'"14. Probestuak atzera 
egin behar izan zuen, garbituko 
zuen beldurrez. 

1 Kale Nagusian, 8. Zenbakian. Jarri 
berri diote plaka bat, etxearen 
izenarekin. 
2 Probestua (gaztelaniaz preboste): 
udal enplegatua, alkatearen aginduak 
betearazten zituena. 
3 Zumaiako Udal Artxiboa 223.08 
(01), 1801-04-14. 
4 ZUA 223.08 (02-03), 1801-04-14. 
5 ZUA 223.08 (04), 1801-04-14. 
6 ZUA 223.08 (08), 1801-04-14. 
7 ZUA 223.08 (06), 1801-04-14. 
8 Ontzi txikia, gertuko portuen artean 
aritzen zena, salgaiak eramaten eta 
ekartzen. 
9 ZUA 223.02 (9), 1813-05-04. 
10 ZUA 223.02 (15), 1813-05-06. 
11 ZUA 223.02 (53), 1813-05-12. 
12 ZUA 223.02 (47), 1813-05-12. 
13 ZUA 223.02 (37), 1813-05-10. 
14 ZUA 223.02 (61), 1813-05-12.

Egin lo
ARGAZKIA: EDUARDO MERINO LATIERRO
TESTUA: GABRIELA MISTRALEN 'ME 
TUVISTE' POEMAKO PASARTEA

Egin lo, nire umea, 
egin lo irribarre batekin, 
astroen errondak 
kulunkatzen zaitu eta. 
Argiaz gozatu duzu 
eta zoriontsua izan zara. 
Dena onerako izan duzu 
ni eduki nauzulako. 
Egin lo, nire umea 
egin lo irribarre batekin, 
lur maitatzaileak 
kulunkatzen zaitu eta. 

KULTURA LITERATURA

TESTUA: ANTTON PEÑALBA

Berriz Zentauro dugu Katixa 
Agirre gasteiztarraren azkeneko 
eleberria. XXI. mendearen 
erdialdea da, eta guk ezagutzen 
dugun mundua aldatu egin da. 
Energia krisi handia dago, 
aldaketa klimatikoa nabarmena 
da, eta errefuxiatu klimatikoak 
gure auzoak dira. Errealitate 
birtuala eta meta-bertsoa neurri 
gabe garatu dira. Betaurreko 
futuristen bidez, iraganean 
gertatutakoa birsortzea eta 
bizitzea posible da 
biztanleentzat eta gizakiak, 
hainbat tresna erabilita, 
errealitate birtualean sartu ahal 
izango dira eta eurenak ez diren 
gorputzak baliatuta, hainbat eta 
hainbat esperientzia bizi izango 
dituzte.

Paula Pagaldai dugu 
nobelaren protagonista 

nagusia. Pagaldai andereak 
proiektu pedagogikoak sortzen 
ditu, errealitate birtualaren 
laguntzaz. Eta proiektu 
pedagogiko bat gauzatzeko 
inspirazio eta datu bila joango 
da Parisera, nahiz eta garai 
horretan energia oso urria 
den, bidaiatzea oso mugatua 
dagoen eta turismoa ia 
desagertuta dagoen. Parisen 
egingo duen egonaldian XVIII. 
mendean bizi eta lehenengo 
feministatzat hartu izan den 
Mary Wollstonecraft idazlearen 
bizitza eta Frantziako Iraultza 
izango ditu ikergai.

Wollstonecraften bizitzaren 
esplorazioak eragingo dio 
aurrera istorioari. Eta, aldi 
berean, protagonistaren bizitza 
erreala, hologramek emandako 
informazio hedatua, eta lagun 
imajinario horren bizitza 
txirikordatuko ditu 
gasteiztarrak narrazioan zehar. 
Bizitza erreala, birtuala eta 
irudimenak sorrarazitakoa 
aurkituko ditu nahasian 
irakurleak, eta horrek batzuetan 
mundu balizko horretan 
barneratzea zaildu egingo dio.

Idazleak zientzia fikzioaren 
elementu batzuekin jokatzen 

duen arren, pertsonen arteko 
harremanek pisu berezia dute 
kontakizunean, eta 
protagonistaren ibilerek zer 
pentsatua ematen dute hainbat 
gairen gainean: generoen 
arteko muga zurrunak eta 
horiek gainditzeko aukerak, 
iraganarekin dugun harremana, 
bikote batek irauteko dituen 
zailtasunak, errebeldiaren eta 
erosotasunaren arteko oreka 
zaila… 

Plazeraren bilaketak ere badu 
bere lekua kontakizunean. Aske 
dabil nobelagilearen eskua, 
orobat, gatazkei ez ezik desirari, 
sexualitateari eta plazerari ere 
tokia egiteko. Puntako 
teknologiaz hornitutako 
neoprenoak eta bereziki, 
fantasia erotikoak eragingo 
diote gozamena protagonistari. 
Eta emakume gorputza utzi eta 
gizonarena hartzeko aukera 
birtualak boterearekin 
esperimentatzeko aukera ere 
emango dio.

Teknologiaren arriskuaz eta 
potentzialaz gogoeta 
interesgarria da liburua; lan 
ausarta eta originala, gatazka 
moraletan eta giza jendearen 
portaeretan sakontzeko. 

BERRIZ ZENTAURO

Egilea: Katixa Agirre
Argitaratzailea: Elkar
Argitaratze urtea: 2022
Orrialdeak: 220
Generoa: Narrazioa (nobela futurista)

Utopiak nahieran

